
	1․ Արտաքին գործերի նախարարություն
	31/10/2025թ․։

	
	N 1111/60067-25

	ՀՀ կառավարության 2011 թվականի հոկտեմբերի 20-ի «ՀՀ պետական իշխանության մարմիններում աշխատանքային ծրագրերի կազմման, էլեկտրոնային փաստաթղթաշրջանառության համակարգ աշխատանքային ծրագրերի մուտքագրման, հաստատման, այդ համակարգով կատարողականների գնահատման և կատարողականների հիման վրա պարգևատրման կարգը, ինչպես նաև քրեակատարողական և փրկարարական ծառայողների կատարողականների գնահատման կարգը հաստատելու մասին» թիվ 1510-Ն որոշմամբ սահմանված կարգի 5-րդ կետի համաձայն՝ ՀՀ արտաքին գործերի նախարարությունը, որոշ պետական կառավարման այլ մարմինների հետ մեկտեղ, բացառություն է կազմում գերատեսչության պետական ծառայողների՝ մասնավորապես դիվանագիտական ծառայողների աշխատանքների տարեկան կատարողականի ներկայացման մասով:
	Ընդունվել է ի գիտություն։
Արտաքին գործերի նախարարությունը ներառված է սույն նախագծի հավելված 2-ով սահմանվող՝ պետական կառավարման համակարգի առանձին մարմինների ցանկում, որոնք ներառվելու են սույն կարգով սահմանվող՝ կատարողականի գնահատման գործընթացում։  

	Նախագծի 1-ին Հավելվածի 2-րդ կետում նշված հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները ձևակերպումը գտնում ենք խնդրահարույց, քանի որ ՀՀ արտաքին գործերի նախարարության համակարգի պաշտոնները հիմնական կառուցվածքային ստորաբաժանումներում դիվանագիտական ծառայության պաշտոններ են: 
	Ընդունվել է ի գիտություն։ 
Չնայած ԱԳՆ համակարգի պաշտոնների՝ դիվանագիտական ծառայության պաշտոններ լինելու հանգամանքին՝ նախարարության կառուցվածքային ստորաբաժանումները և դրանց ներքին կառուցվածքային միավորները ունեն ղեկավարներ, որոնք սույն կարգի իմաստով համարվում են ղեկավար պաշտոն զբաղեցնողներ։

	Հաշվի առնելով այն, որ 2021 թվականի ապրիլի 2-ից ՀՀ վարչապետի որոշմամբ ՀՀ արտաքին գործերի նախարարության հաստիքների թվաքանակը հաստատված է հույժ գաղտնի որոշմամբ՝ սահմանված պահանջները կարող են խնդրահարույց լինել ոչ գաղտնի ձևաչափով կիրառման տեսանկյունից:
	Ընդունվել է ի գիտություն։ 
Կարգի 13-րդ կետով պահանջվող տվյալներում գաղտնի տեղեկատվության առկայության պարագայում դրանք Ֆինանսների նախարարություն ենթակա են ներկայացման գաղտնի ընթացակարգով։

	2․ Ներքին գործերի նախարարություն
	29/10/2025թ․։

	
	N 43/6/298483-25

	Նախագծի 2-րդ կետով նախատեսվում է հաստատել պետական կառավարման համակարգի առանձին մարմինների ցանկը, սակայն Նախագծի վերնագրում այն արտացոլված չէ, իսկ «Նորմատիվ իրավական ակտերի մասին» օրենքի 12-րդ հոդվածի 1-ին մասի համաձայն՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:
Վերոգրյալով պայմանավորված՝ առաջարկվում է Նախագծի վերնագիրը խմբագրել՝ համապատասխանեցնելով «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջներին։ 
	Ընդունվել է։ 
Նախագծի վերնագիրը խմբագրվել է։

	Առաջարկվում է Նախագծում սահմանել կատարողականի գնահատման պիլոտային ներդրման շրջանի ժամանակահատվածը։
	Ընդունվել է։
Պետական կառավարման համակարգի առանձին մարմիններում կատարողականի գնահատման պիլոտային ծրագրի իրականացման ժամանակահատվածը հստակեցվել է Նախագծի 3-րդ կետով։

	Նախագծի 1-ին կետով հաստատվող 1-ին հավելվածի (այսուհետ՝ Հավելված)`
1 1-ին կետում «մարմինների» բառը առաջարկվում է փոխարինել «մարմիններում» բառով․
2) 2-րդ կետով, որպես ղեկավար պաշտոն զբաղեցնողներ, նախատեսված են հիմնական մասնագիտական կառուցվածքային ստորաբաժանումների ղեկավարները և այդ ստորաբաժանումների ներքին կառուցվածքային միավորների ղեկավարները։ Առաջարկվում է հիմնական մասնագիտական կառուցվածքային ստորաբաժանումների ղեկավարների տեղակալներին ևս նախատեսել որպես սույն կարգի իմաստով ղեկավար պաշտոն զբաղեցնողներ, քանի որ նրանց պաշտոնները ընդգրկված են քաղաքացիական ծառայության ղեկավար պաշտոնների ենթախմբերում․
3 առաջարկվում է Նախագծով նախատեսել կարգավորում ղեկավար պաշտոնում փաստացի աշխատած ժամանակահատվածի վերաբերյալ (օրինակ՝ 4 ամիս), որի դեպքում հնարավոր կլինի իրականացնել ղեկավար պաշտոն զբաղեցնողի կատարողականի գնահատումը և դրա հիման վրա խրախուսելը։
	1) Ընդունվել է մասնակի։ 
Առաջարկվող համապատասխանեցումն իրականացվել է Նախագծում, մասնավորապես՝ «մարմիններում» բառը փոխարինվել է «մարմինների» բառով՝ հաշվի առնելով, որ հաստատման ներկայացվող կարգը վերաբերում է կառավարման համակարգի առանձին մարմինների, այլ ոչ մարմինների ներսում կատարողականի գնահատմանը։
2) Ընդունվել է։
Նախագծում համապատասխան փոփոխություններն իրականացված են։
3) Չի ընդունվել։
Նախագծով սահմանվում է, որ Կառավարման մարմնի պարգևատրման ֆոնդի մեծությունը որոշվում է հաշվետու ժամանակահատվածի վերջին օրվա դրությամբ փաստացի զբաղեցված պաշտոնյաների քանակի եւ պաշտոնների յուրաքանչյուր խմբի համար միջին դրույքաչափերի հիման վրա, իսկ ֆոնդի բաշումն իրականացվոմ է Կառավարման մարմնի կողմից՝ ոլորտը կարգավորող օրենսդրությամբ սահմանված կարգով։

	3․ Պաշտպանության նախարարություն
	31/10/2025թ․։

	
	N ՊՆ/510/12903-2025

	Իրավական առումով խնդրահարույց է նախագծի նախաբանում Սահմանադրության 153-րդ հոդվածի 3-րդ մասին տրվող հղումը։
	Ընդունվել է։ 
Նախագծի նախաբանում որպես լիազորող նորմ հղում է կատարվել Սահմանադրության 146-րդ հոդվածի 4-րդ մասին։

	Նախագծի 4-րդ, 5-րդ, 6-րդ և կից տեղեկանքի 5-րդ կետերում հավանաբար խոսքը գնում է 2026 թվականի մասին։
	Չի ընդունվել։
Հավելված 1-ի 5-րդ կետով սահմանվում է, որ հաշվետու ժամանակահատվածի առաջնահերթությունները եւ դրանց կատարողականի գնահատման արդյունքային ցուցանիշները առաջարկում են Կառավարման մարմինների ղեկավարները՝ Վարչապետի հանձնարարականներով սահմանված կարգով։ 2025 թվականի 1-ին և 2-րդ կիսամյակների համար տվյալ հարցերը կարգավորվել են Վարչապետի՝ 2024 թվականի դեկտեմբերի 20-ի № 02/02.39/44052-2024, 2025 թվականի նոյեմբերի 6-ի № 04/03.65/18849-2025 հանձնարարականներով։

	Խնդրահարույց է որոշման գործողությունն աջակցող կառուցվածքային ստորաբաժանումների վրա չտարածելու գաղափարը՝ խտրականության արգելքի առումով, քանի որ ՀՀ օրենսդրությունը պետական կառավարման համակարգի մարմինների բնականոն գործունեության ապահովման ուղղությամբ հիմնական և աջակցող կառուցվածքային ստորաբաժանումների գործառույթների բովանդակությունը չի տարանջատում որպես պետական մարմնի համար առավել կամ նվազ կարևորություն ունեցող:
	Ընդունվել է։
Համապատասխան փոփոխություններն իրականացված են։


	4․ Աշխատանքի և սոցիալական հարցերի նախարարություն
	03/11/2025թ․։

	
	N ԱԹ/ՍՀ-2-3/31414-2025

	N 1 Հավելվածի կետ 2-ում սահմանված է, որ պիլոտային ծրագիրը վերաբերում է ղեկավար պաշտոն զբաղեցնողներին՝ մարմնի ղեկավարին, մարմնի ղեկավարի տեղակալներին, գլխավոր քարտուղարին և նրա տեղակալին, ղեկավարին ենթակա հանրային այլ պաշտոն զբաղեցնողներին, ինչպես նաև՝ հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարներին։ Հարկ է նկատի ունենալ, որ այս մասով սույն ծրագիրը չի անդրադառնում աջակցող կառուցվածքային ստորաբաժանումների և դրանց ներքին կառուցվածքային միավորների ղեկավարներին, ինչը հանգեցնում է միևնույն Կառավարման մարմնում աշխատող և հավասարազոր պաշտոններ զբաղեցնող քաղաքացիական ծառայողների հանդեպ խտրական մոտեցման։ Միևնույն ժամանակ հարկ է նկատի ունենալ, որ ընթացիկ աշխատանքների վերլուծությունները ցույց են տալիս, որ աջակցող կառուցվածքային ստորաբաժանումների աշխատանքները, մասնագիտական ստորաբաժանումների աշխատանքների համեմատ, իրենց ծանրաբեռնվածությամբ, պատասխանատվության մակարդակով և ծավալով նույնական են, երբեմն նույնիսկ առավել։ Այսպիսով, կարելի է փաստել, որ աջակցող ստորաբաժանումների գործունեությունը ոչ թե երկրորդական է, այլ առանցքային, քանի որ հենց դրանք են նաև ապահովում պետական կառավարման մարմինների կայուն, համակարգված և օրինական գործունեությունը։ Հետևաբար, նման ստորաբաժանումների նկատմամբ տարբերակված կամ երկրորդական մոտեցումը որևէ կերպ հիմնավորված չէ՝ կառավարման համակարգի ընդհանուր արդյունավետության տեսանկյունից։ Հաշվի առնելով վերոգրյալը՝ առաջարկում ենք. 
•	N1 Հավելվածի կետ 2-ում «ինչպես նաև՝ հիմնական մասնագիտական» բառերից հետո ավելացնել «և աջակցող» բառերը, 
	Ընդունվել է։
Համապատասխան փոփոխություններն իրականացված են։


	Հարկ է նշել, որ  թեպետ ստորաբաժանումների ղեկավար պաշտոն զբաղեցնող անձինք են կրում կատարված աշխատանքների պատասխանատվությունը, այնուամենայնիվ, ցանկացած փաստաթղթի, այդ թվում նաև ռազմավարական առաջնահերթություններ համարվող փաստաթղթերի մշակման աշխատանքներն իրականացնողները ստորաբաժանումների մասնագետներն են։ Հետևաբար, ընդունելի է պարգևատրման որոշակի չափի տարբերությունը ղեկավար աշխատողների և մասնագետների միջև՝ հաշվի առնելով պատասխանատվություն կրելու հանգամանքը, սակայն խիստ էական տարբերությամբ պարգևատրման չափի սահմանումն օբյեկտիվ չէ։ Հաշվի առնելով վերոգրյալը՝ առաջարկում ենք. 
•	N1 Հավելվածի կետ 4-ում սահմանել նույնական սկզբունքներ աջակցող կառուցվածքային ստորաբաժանումների և դրանց ներքին կառուցվածքային միավորների ղեկավարների աշխատանքների գնահատման, ինչպես նաև  ստորաբաժանումների մասնագետների համար սահմանել պարգևատրման ողջամիտ շեմ։
	Ընդունվել է։
Նախագծի հավելված 1-ի 15-րդ կետով սահմանվել է, որ սույն կարգով որոշվող պարգեւատրման ֆոնդի բաշխումն իրականացնելիս տվյալ մարմնի պարգեւատրման ֆոնդի մինչեւ 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջեւ: 

	N1 Հավելվածի կետ 5-ում և 6-ում նշված է, որ Կառավարման մարմինների ղեկավարները առաջնահերթությունները և դրանց կատարողականի գնահատման արդյունքային ցուցանիշները առաջարկում են Վարչապետի հանձնարարականներով սահմանված կարգով։ Հարկ է նկատի ունենալ, որ կարգերը սահմանվում են իրավական ակտերով։ Հաշվի առնելով վերոգրյալը՝ հստակեցման կարիք ունի «Վարչապետի հանձնարարականներով սահմանված կարգով» ձևակերպումը։
	Ընդունվել է։
N1 Հավելվածի 5-րդ և 6-րդ կետերում «Վարչապետի հանձնարարականներով սահմանված կարգով» ձևակերպումը փոխարինվել է «Վարչապետի հանձնարարականներով սահմանված պահանջներին համապատասխան» ձևակերպմամբ։

	N1 Հավելվածի կետ 8-ում նշված է, որ կատարողականի գնահատման արդյունքները համապատասխան մարմինների ղեկավարները քննարկում են փոխվարչապետերի հետ, որից հետո հաշվետվությունը ներկայացվում է Վարչապետին։ Հարկ է նկատել, որ հաշվետվությունների ներկայացման մասին նշված է Կետ 6-ում, իսկ Կետ 8-ում այդ հաշվետվությունների արդյունքներն են ամփոփվում և ըստ անհրաժեշտության փոփոխվում և հաստատվում են Փոխվարչապետերի կողմից։ Ըստ այդմ, Վարչապետին պետք է ներկայացվեն արդյունքները, այլ ոչ թե հաշվետվությունները։ Վերոգրյալի վերաբերյալ առաջարկում ենք.
•	«Վերջնականացված հաշվետվությունները հաստատվում են փոխվարչապետերի կողմից և ներկայացվում են Վարչապետին» նախադասությունը վերաձևակերպել՝ «Վերջնականացված արդյունքները հաստատվում են փոխվարչապետերի կողմից և ներկայացվում են Վարչապետին»։
	Ընդունվել է։
Հավելված 1-ի 8-րդ կետում համապատասխան խմբագրական փոփոխություններն իրականացված են։

	N1 Հավելվածի կետ 9-ում որակական և քանակական գնահատականների սանդղակում բացակայում է 3 գնահատականը։ Առաջարկում ենք խմբագրել՝ գնահատականների հաջորդականությունը պահպանելու նպատակով։ Միաժամանակ, «մեկնարկած է» կարգավիճակի նախագծերը ներառում են մինչ 50%-ից պակաս կատարված աշխատանքները, ուստի մոտ կիսով չափ, օրինակ 49% կատարված աշխատանքը «0» գնահատելն արդարացված չէ։ Առաջարկում ենք խմբագրել հետևյալ բովանդակությամբ՝

	Որակական գնահատական
	Քանակական գնահատական

	Ամբողջությամբ կատարված է
	5

	Հիմնականում կատարված է
	4

	Մասամբ կատարված է
	3

	Ընթացքում է
	2

	Մեկնարկած է
	1



	Չի ընդունվել։
Սույն պիլոտային ծրագրով կատարողականի գնահատումն առաջարկվում է  իրականացնել ըստ Կառավարման մարմնի գործունեության առաջնահերթությունների ուղղությամբ գրանցած առաջընթացի։ Նման կարևորության ուղղություններով «մասամբ կատարված» գնահատականի և «ամբողջությամբ/հիմնականում կատարված» գնահատականների տարբերությունը՝ քանակական արտահայտմամաբ, 1-ի փոխարեն առավել նպատակահարմար է սահմանել 2 նվազեցվող միավորի տարբերությամբ՝ բարձր կատարողականը խրախուսելու նպատակով։

	N1 Հավելվածի Կետ 15-ում «պարգևատրման ֆոնդի մինչև 20 տոկոսը կարող է բաշխվել» բառերը փոխարինել «բաշխվում է» բառերով՝ Կառավարման մարմնում կամայական որոշումներից խուսափելու նպատակով։ Միաժամանակ, 1-ին կետով ներկայացված առաջարկության տրամաբանությամբ, անհրաժեշտ է վերանայել պարգևատրման 20% շեմը՝ ղեկավար չհանդիսացող աշխատողների համար (այդ թվում՝ քաղաքացիական ծառայող չհամարվող) սահմանելով պարգևատրման ողջամիտ շեմ։
Հարկ է նաև նկատի ունենալ, որ կարող են լինել իրավիճակներ, երբ ներկայացված առաջնահերթ անելիքներից տվյալ պաշտոնատար անձը պատասխանատու է մեկից ավելի միջոցառման համար, որոնցից «Ամբողջությամբ կատարված է» կամ «Հիմնականում կատարված է» միայն մեկը կամ ոչ բոլորը։ Այս առումով առաջարկում ենք պարգևատրելու հնարավորություն նախատեսել առնվազն մեկ միջոցառման կատարման համար՝ անկախ մյուս միջոցառումների կատարման ընթացքից։ 

	Չի ընդունվել։
Նախագծի հավելված 1-ի 15-րդ կետի համաձայն՝ սույն կարգով որոշվող պարգեւատրման ֆոնդի բաշխումն իրականացվում է անհատական իրավական ակտով, ընդ որում՝ տվյալ մարմնի պարգեւատրման ֆոնդի մինչև 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջեւ։
Պարգևատրման ֆոնդի բաշխման վերաբերյալ որոշումների կայացումը վերապահված է Կառավարման մարմնի ղեկավարին՝ հաշվի առնելով, որ վերջինս պետք է գնահատի տվյալ մարմնի աշխատակիցների ներգրավվածությունը սահմանված աշխատանքների իրականացման գործընթացում՝ ըստ անհրաժեշտության կայացնելով պարգևատրման վերաբերյալ համապատասխան որոշումներ:


	Նախագծով կարգավորված չէ, թե ինչ հետևանք է առաջացնելու ներկայացված առաջնահերթ անելիքների չկատարումը ղեկավար պաշտոնյայի կատարողականի գնահատման տեսանկյունից։ Ըստ այդմ, առաջարկում ենք նախատեսել դրույթ, որով հստակ կսահմանվի, որ նախատեսված առաջնահերթ անելիքներն ամբողջությամբ կատարված չլինելու դեպքում քաղաքացիական ծառայող հանդիսացող ղեկավար պաշտոն զբաղեցնող անձանց կատարողականի գնահատականի վրա չի կարող ունենալ բացասական ազդեցություն։  Ընդ որում, հարկ է նկատի ունենալ, առաջնահերթ անելիքները կարող են չկատարվել նաև օբյեկտիվ պատճառներով (օրինակ, բյուջեով անհրաժեշտ գումար չի հատկացվել)։

	Չի ընդունվել։
Սույն կարգով սահմանվում են պետական կառավարման համակարգի՝ Որոշման N 2 հավելվածով սահմանված առանձին մարմինների կատարողականի գնահատման եւ դրա հիման վրա մարմինների խրախուսման  հարաբերությունները, իսկ առանձին պաշտոնատար անձանց կատարողականի գնահատումը դուրս է սույն Նախագծի կարգավորման շրջանակից։

	6. Նախագծի N2 Հավելվածում պետական կառավարման համակարգի առանձին մարմիննների ցանկում առաջարկում ենք լրացնել Նախարարությանը ենթակա մարմինները, հաշվի առնելով, որ վերջիններս ապահովում են Նախարարության իրավասությանը վերապահված գործունեության ոլորտի առանձին ուղղությունների իրականացումը:
	Ընդունվել է մասնակի։
Հավելված 1-ով նախատեսվել է Կառավարման մարմինների կանոնադրությամբ նախատեսված կամ համակարգման ներքո գտնվող մյուս մարմինների համար խրախուսման ֆոնդ հատկացնելու հնարավորություն, որի իրացումը կդիտարկվի Հավելված 1-ի 12-րդ կետով նկարագրված՝ Կառավարման մարմիններին գումար հատկացնելու վերաբերյալ Կառավարության համապատասխան որոշումներով։

	Ինչ վերաբերում է հիմնավորման մեջ տեղ գտած այն ձևակերպմանը, որ հանրային հատվածը քիչ գրավիչ է բարձր որակավորում ունեցող կադրերի համար, ապա այս մասով պետք է նշել, որ hանրային հատվածի գրավչությունը պետք է դիտարկել համակարգային տեսանկյունից՝ ընդգրկելով ոչ միայն ղեկավար կազմին, այլև միջին և ստորին օղակի մասնագետներին, ովքեր իրականացնում են պետական քաղաքականությունների և ծրագրերի առօրյա իրականացումը։ Այս առումով անհրաժեշտ է ստեղծել այնպիսի պայմաններ, որոնք կապահովեն արդար վարձատրություն, մասնագիտական զարգացման հնարավորություններ և աշխատանքային կայունություն բոլոր մակարդակների աշխատողների համար։
	Ընդունվել է ի գիտություն։
Հավելված 1-ի 15-րդ կետով սահմանվել է, որ տվյալ մարմնի պարգեւատրման ֆոնդի մինչեւ 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջև։

	5․ Առողջապահության նախարարություն
	03/11/2025թ․։

	
	N ԱԱ/09/35939-2025

	Առաջնահերթությունների սահմանման մասով անհրաժեշտ է սահմանել չափանիշներ, թե որքանով են առաջնահերթություն հանդիսացող միջոցառումները հավասարապես կարևոր։
	Ընդունվել է ի գիտություն։
2026թ․ 1-ին կիսամյակի համար Կառավարման մարմինների կողմից առաջնահերթ ուղղություններ սահմանելիս նախատեսվում է առանձին ուղղությունների և ենթաուղղությունների համար սահմանել կշիռներ՝ ըստ դրանց կարևորության։

	⁠Պարգևավճարների մասով՝ համամիտ ենք հիմնավորման մեջ նշված այն կետի հետ, որ գերատեսչությունները պարգևավճարների համար օգտագործում են թափուր հաստիքների աշխատավարձային խնայողությունները, որոնք կարող են էականորեն տարբերվել յուրաքանչյուր գերատեսչության համար, հետևաբար՝ այս հարցը նույնպես անհրաժեշտ է հասցեագրել։

	Ընդունվել է ի գիտություն։
Թափուր հաստիքների հարցը նախատեսվում է հասցեագրել պիլոտային ծրագրի իրականացմանը զուգահեռ՝ մինչև 2026թ․ ավարտը պետական պաշտոն զբաղեցնող անձանց վարձատրության գործող համակարգի վերանայման շրջանակներում։

	6․ Արդարադատության նախարարություն
	04/11/2025թ․։

	
	N /10.2/49767-2025

	Նախագծի վերնագիրն անհրաժեշտ է համապատասխանեցնել բովանդակությանը' նկատի ունենալով, որ 2֊րդ կետով նախատեսվում է հաստատել նաև պետական կառավարման համակարգի առանձին մարմինների ցանկը, մինչդեռ վերնագրում նշումը բացակայում է:
	Ընդունվել է։ 
Նախագծի վերնագիրը խմբագրվել է։

	Նախագծի նախաբանում հղում է կատարվել Սահմանադրության 153-րդ հոդվածի 3-րդ մասին, համաձայն որի' Կառավարությունն իրավասու է ընդունելու ենթաօրենսդրական նորմատիվ իրավական ակտեր, մինչդեռ նախագծով նախատեսվում է հաստատել պետական կառավարման համակարգի առանձին մարմիններում կատարողականի գնահատման պիլոտային կարգը և պետական կառավարման համակարգի առանձին մարմինների ցանկը, ուստի գտնում ենք, որ լիազորող նորմն անհրաժեշտ է վերանայել: Որպես այդպիսին, առնվազն կարող է դիտարկվել Սահմանադրության 146-րդ հոդվածի 4-րդ մասի դրույթը:
	Ընդունվել է։ 
Նախագծի նախաբանում որպես լիազորող նորմ հղում է կատարվել Սահմանադրության 146-րդ հոդվածի 4-րդ մասին։

	Նախագծի 3-րդ կետի համաձայն' N 2 հավելվածում չներառված մարմինների համար Վարչապետի առաջարկությամբ կարող է հատկացվել խրախուսման ֆոնդ' հաշվի առնելով Կարգի 11-14-րդ կետերը: Այս առումով հարկ է նկատի ունենալ, որ նշված դրույթները հստակ չեն, ինչով պայմանավորված' պարզ չեն խրախուսման ֆոնդի հատկացման չափանիշները, ժամանակահատվածը և այլն: Եթե Նախագծի 1֊ին կետով հաստատվող N 1 հավելվածի համաձայն' հաշվետու ժամանակահատվածում առաջնահերթ անելիքների կատարողականի գնահատման միջոցով է հատկացվելու խրախուսման ֆոնդը, ապա Վարչապետի առաջարկությամբ հատկացվող ֆոնդի ընթացակարգը պարզ չէ:
	Ընդունվել է ի գիտություն։
Հայտնում ենք, որ նշված հարաբերությունները կարգավորված են ոլորտը կարգավորող նորմատիվ իրավական ակտերով։

	Նախագծի 4-րդ կետով որպես ի գիտություն է նախատեսվում այն, որ 2025 թվականի համար հաշվետու ժամանակահատվածներ են սահմանվում 1-ին և 2-րդ կիսամյակները, մինչդեռ Նախագծի 5֊րդ և 6-րդ կետերով նախատեսված դրույթները ներառում են տվյալներ 2025 թվականի միայն առաջին կիսամյակի արդյունքների մասին, ինչով պայմանավորված' Նախագծի 4֊րդ կետի և վերջինիս հետ փոխկապակցված 5-րդ և 6֊րդ կետերի միջև առաջանում է անհամապատասխանություն: Հետևապես' առաջարկվում է վերանայել հիշյալ կետերի ձևակերպումները:
	Ընդունվել է։ 
Համապատասխան ձևակերպումները վերանայված են։

	Նախագծի 2֊րդ կետով սահմանվում է, որ նշված որոշման 2֊րդ հավելվածով հաստատվում են պետական կառավարման համակարգի առանձին մարմինները (այսուհետ' Կառավարման մարմիններ): Կարծում ենք հավելվածի 1-ին կետում կրկին սահմանելու անհրաժեշտությունը բացակայում է, քանի որ հավելվածը իրավական ակտի նախագծի անբաժանելի մասն է կազմում:
	Ընդունվել է։
Հավելված N 1-ի 1-ին կետը խմբագրվել է։

	Միևնույն ժամանակ, կարծում ենք հավելվածի վերնադիրն ամբողջությամբ չի արտահայտում հավելվածի բովանդակությունը: Մասնավորապես, վերնագրում նշվում է, որ հավելվածը միայն կատարողականի գնահատման մասին է, մինչդեռ նույն հավելվածի 1-ին կետի համաձայն դրա հիման վրա կարգավորվելու են նաև այդ մարմինների խրախուսման հարաբերությունները: Հետևապես' անհրաժեշտ է հավելվածի վերնադիրը համապատասխանեցնել հավելվածի բովանդակությանը:
	Ընդունվել է։
Հավելված N 1-ի վերնադիրը խմբագրվել է։

	Հավելվածի 2-րդ կետի համաձայն' սույն կարգի իմաստով ղեկավար պաշտոն զբաղեցնողներ են համարվում' մարմնի ղեկավարը, մարմնի ղեկավարի տեղակալները, գլխավոր քարտուղարը և նրա տեղակալը, ղեկավարին ենթակա հանրային այլ պաշտոն զբաղեցնողները, ինչպես նաև' հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները' բացառությամբ այն դեպքերի, երբ առկա են ատեստավորման կամ կատարողականի գնահատման առանձին կարգավորումների հիմքով գործող լրացուցիչ հավելումների կամ հավելավճարների համակարգեր:
Վերոնշյալ կարգավորումից բխում է, որ ի թիվս այլ անձանց, ղեկավար պաշտոններ զբաղեցնող անձինք են համարվում կառավարման մարմինների միայն հիմնական մասնագիտական կառուցվածքային ստորաբաժանումներում և դրանց ներքին կառուցվածքային միավորներում ղեկավարներ պաշտոններ զբաղեցնող անձինք, ինչի արդյունքում Կառավարման մարմինների առանձնացված ստորաբաժանումները, որոնք չեն հանդիսանում հիմնական մասնագիտական կառուցվածքային ստորաբաժանում, սակայն կարևոր գործառույթներ ու առաքելություն ունեն (օրինակ' Արդարադատության նախարարության իրավական ակտերի փորձաքննության գործակալությունը, որն իրականացնում է Սահմանադրությանը և սույն օրենքին, իսկ Հայաստանի Հանրապետության և Եվրոպական միության և ատոմային էներգիայի եվրոպական համայնքի ու դրանց անդամ պետությունների միջև Համապարփակ և ընդլայնված գործընկերության համաձայնագրով նախատեսված մոտարկման շրջանակներում մշակված նախագծերի դեպքում' նաև սույն հոդվածի 5֊րդ մասի 1-ին կետում նշված Եվրոպական միության օրենսդրությանը նորմատիվ իրավական ակտի նախագծի համապատասխանությունը որոշելու նպատակով պետական-իրավական փորձաքննություն, Քաղաքացիական կացության ակտերի գրանցման գործակալությունը կամ Իրավաբանական անձանց պետական ռեգիստրի գործակալությունը), դուրս են մնում նախատեսվող գործընթացից:
Այս առումով հարկ է նկատել, որ Նախագծին կից ներկայացված հիմնավորման (այսուհետ' Հիմնավորում) համաձայն' Ծրագրի հիմնական սկզբունքը բարձր կատարողականի համար աշխատակիցների նյութական խրախուսումն է' որպես համակարգի արտադրողականության աճը երաշխավորող գործոն:
Միևնույն ժամանակ, Հիմնավորմամբ նշվում է, որ Համաձայն ՏՀԶԿ/ԵԱ «ՍԻԳԱԱ» նախաձեռնության իրականացրած գնահատման արդյունքների' աշխատավարձի առկա համակարգը չի խրախուսում պետական ծառայողների' ավելի բարձր պաշտոն զբաղեցնելու ձգտումը, ինչպես նաև համարժեք չեն առաջխաղացման դեպքում աշխատավարձի գործակցային աճը և պատասխանատվության, իրավասությունների ու կոմպետենցիաների ծավալի աճը: Այս եզրակացությունը փաստում է, որ հասցեգրման կարիք ունի հատկապես այն պաշտոններում արդյունավետ աշխատանքի խրախուսումը, որոնք զբաղեցնողներն առավել մեծ պատասխանատվություն ունեն համակարգային արդյունավետության հարցում, իսկ Նախագծով որպես ակնկալվող արդյունք նշված է պետական համակարգում աշխատանքի գրավչությունը բարձրացնելը:
Միաժամանակ, 2-րդ կետում առկա «հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները» ձևակերպման պայմաններում ստացվում է, որ կառուցվածքային ստորաբաժանումների ղեկավարների տեղակալները, որոնք ևս ղեկավար պաշտոն զբաղեցնող անձինք են, սակայն չեն հանդիսանում կառուցվածքային ստորաբաժանումների ներքին կառուցվածքային առանձին միավորների ղեկավարներ, նշված գործընթացում ներառված չեն, ինչը, գտնում ենք, վերանայման կարիք ունի, հետևաբար' այս մասով առաջարկվում է վերախմբագրել քննարկվող ձևակերպումը:
Հարկ է հաշվի առնել նաև, որ Նախագծի կարգավորումները չեն նախատեսում դրույթներ աջակցող մասնագիտական ստորաբաժանումների վերաբերյալ: Այս առումով, պետք է նկատել, որ պետական համակարգում աշխատանքային արղյունավետությունն ապահովվում է տվյալ մարմնի և' մասնագիտական, և' աջակցող ստորաբաժանումների կողմից՝ այն հիմնավորմամբ, որ աջակցող մասնագիտական կառուցվածքային ստորաբաժանումները նպաստում և աջակցում են հիմնական մասնագիտական ստորաբաժանումների կողմից իրականացվող գործառույթների իրականացմանը:
Միաժամանակ հարկ ենք համարում նշել, որ Մարմնի գլխավոր քարտուղարը համակարգում է աջակցող մասնագիտական ստորաբաժանումների գործունեությունը և ներառված է ղեկավար պաշտոն զբաղեցնողների ցանկում:
Ուստի հաշվի առնելով վերոգրյալը և այն, որ քննարկման առարկա պիլոտային կարգը կարող է հիմք հանդիսանալ պետական համակարգի ծառայողների վարձատրության համակարգի հետագա բարեփոխման' առաջարկվում է աջակցող մասնագիտական ստորաբաժանումներին նույնպես ներառել Նախագծով ներկայացված ընթացակարգում:
	Ընդունվել է։
Հավելված 1-ի 2-րդ կետում համապատասխան փոփոխություններն իրականացված են, մասնավորապես՝ սույն կարգի իմաստով ղեկավար պաշտոն զբաղեցնողների ցանկում ներառվել են բոլոր, այդ թվում՝ աջակցող կառուցվածքային ստորաբաժանումների ղեկավարները և նրանց տեղակալները։


	Հարկ է նաև նկատել, որ «Հանրային ծառայության մասին» օրենքի 8-րդ հոդվածի 3-րդ մասի համաձայն' պետական հայեցողական պաշտոններ են Հանրապետության Նախագահի, Ազգային ժողովի նախագահի, վարչապետի, փոխվարչապետների խորհրդականի, մամուլի քարտուղարի, օգնականի և ռեֆերենտի պաշտոնները, (...) նախարարի տեղակալի, Կառավարությանը, վարչապետին և նախարարություններին ենթակա պետական մարմինների ղեկավարների տեղակալների, անկախ պետական մարմնի նախագահի տեղակալի, ինքնավար մարմնի նախագահի տեղակալի, մարզպետի տեղակալի օգնականի պաշտոնները և անկախ պետական մարմնի, ինքնավար մարմնի անդամի օգնականի պաշտոնները:
Ուստի, քննարկվող կետում օգտագործվող «ղեկավարին ենթակա հանրային այլ պաշտոն զբաղեցնողները» ձևակերպումն անհրաժեշտ կլինի պարզաբանել, հաշվի առնելով, որ այդպիսիք են համարվում Հավելված 2-ով հաստատվող պետական կառավարման համակարգի առանձին մարմինների ցանկում ընդգրկված մարմինների ղեկավարների աշխատակազմերը, այդ թվում' խորհրդականները, օգնականները, տեղակալի օգնականները, մամուլի քարտուղարները և ռեֆերենտները:
	Ընդունվել է։
Հաշվի առնելով, որ սույն կարգի իմաստով ղեկավար պաշտոն զբաղեցնողների ցանկում նախատեսվում է ներառել բացառապես մարմնի ղեկավարին (այլ ոչ վերջինիս տեղակալներին) անմիջականորեն ենթակահանրային այլ պաշտոն զբաղեցնողներին, Հավելված 1-ի 2-րդ կետում «ղեկավարին ենթակա հանրային այլ պաշտոն զբաղեցնողները» ձևակերպումը փոխարինվել է «ղեկավարին անմիջական ենթակա հանրային այլ պաշտոն զբաղեցնողները» ձևակերպմամբ։


	Բացի այդ, Հավելվածի 2֊րդ կետի սահմանված «սույն կարգի իմաստով ղեկավար պաշտոն զբաղեցնողներ են համարվում» բառերից հետո անհրաժեշտ է լրացնել «կառավարման» ձևակերպումը:

	Ընդունվել է։


	Հավելվածի 3-րդ կետի համաձայն' սույն գործընթացի նպատակը Կառավարության ծրագրով և ռազմավարություններով սահմանված խնդիրների արդյունավետ լուծումն է' հաշվետու ժամանակահատվածում առաջնահերթ անելիքների կատարողականի գնահատման միջոցով:
Նշվածի կապակցությամբ հարկ է նկատի ունենալ, որ Նախագծի 4-րդ կետով սահմանվել է, որ 2025 թվականի համար հաշվետու ժամանակահատվածներն են 1-ին և 2-րդ կիսամյակները: Հետևաբար, առաջարկվում է պարզաբանել, թե արդյոք հաջորդ տարիներին նույնպես պետական կառավարման համակարգի առանձին մարմիններում կատարողականի գնահատումը տեղի է ունենալու նույն ընթացակարգով:
Բացի այդ, «Սույն» բառից հետո անհրաժեշտ է լրացնել «կարգով նկարագրված» բառերը:

	Ընդունվել է։
Համապատասխան փոփոխություններն իրականացված են։

	Հավելվածի 4֊րդ կետով սահմանվում են գործընթացի սկզբունքները, մինչդեռ ենթակետերով սկզբունքներ սահմանված չեն, ուստի, առաջարկում ենք կարգավորումը վերանայել:
Բացի այդ, ենթակետերի համարակալումն անհրաժեշտ է համապատասխանեցնել «Նորմատիվ իրավական ակտերի մասին» օրենքի 14-րդ հոդվածի 5֊րդ մասի պահանջին համաձայն որի' ենթակետերը համարակալվում են արաբական թվանշաններով, որոնք տեքստից բաժանվում են փակագծով: 
Բացի այդ, նույն կետի «ա» ենթակետի և «կառավարման» բառն անհրաժեշտ է գրել մեծատառով' նկատի ունենալով Հավելվածի 1-ին կետը: 
	Ընդունվել է մասնակի։
Հավելված 1-ի 4֊րդ կետի ենթակետերով ձևակերպված են այն սկզբունքները, որոնց հիման վրա իրականացվում է սույն կարգով սահմանվող կատարողականի գնահատման գործընթացը։ 
Առաջարկվող խմբագրական փոփոխություններն իրականացված են։ 

	Հավելվածի 5֊րդ կետի համաձայն' հաշվետու ժամանակահատվածի առաջնահերթությունները և դրանց կատարողականի գնահատման արդյունքային ցուցանիշները առաջարկում են Կառավարման մարմինների ղեկավարները' Վարչապետի հանձնարարականներով սահմանված կարգով, որոնք քննարկվում և համաձայնեցվում են փոխվարչապետերի հետ և ներկայացվում են Վարչապետին: Առաջարկում ենք հստակեցնել, թե ինչ ընթացակարգով և ժամկետում է իրականացվում քննարկումը, համաձայնեցումը և Վարչապետին ներկայացնելը: Նույն դիտարկումը վերաբերում է նաև Հավելվածի 8-րդ կետին: Միաժամանակ, Հավելվածի 8֊րդ կետում պարզ չէ նաև, թե հիշյալ ճշգրտման գործընթացն իրենից ինչ է ենթադրում և ինչ հետևանքների կարող է հանգեցնել: Նույն կետում առաջարկվում է վերանայել «վերջնականացված հաշվետվություններ» ձևակերպումը:
Սույն դիտարկումը վերաբերում է ստորև կետերում սահմանված համանման կարգավորումներին:
	Ընդունվել է մասնակի։
Հավելված 1-ի 5-րդ կետի «վերջնականացված հաշվետվություններ» ձևակերպումը փոխարինվել է «վերջնականացված արդյունքներ» ձևակերպմամբ։ Ինչ վերաբերում է հստակ ժամկետների սահմանմանը, հայտնում ենք, որ հաշվի առնելով կարգի պիլոտային լինելը, հստակ ժամկետների սահմանումը նպատակահարմար չէ։

	Հավելվածի 7֊րդ կետով սահմանվում է, թե կառավարման մարմինների կողմից առաջնահերթությունների ուղղությամբ կատարողականի գնահատումն ինչ մեթոդաբանությամբ է իրականացվում' սահմանելով նաև որակական գնահատականները' ամբողջությամբ կատարված է, հիմնականում կատարված է, մասամբ կատարված է, ընթացքում է, մեկնարկած է:	Այս կապակցությամբ Հավելվածում հստակեցման կարիք ունեն յուրաքանչյուր գնահատականի որոշման հիմքում դրվելիք որակական ցուցանիշները (Հավելվածում բացահայտված չեն), որոնք նպաստելու են այս կամ այն գնահատականի մասով եզրահանգմանը:

	Չի ընդունվել։
Հավելված 1-ի 7-րդ կետով նկարագրված է Կառավարման մարմինների կողմից հաշվետու ժամանակահատվածի համար իրենց սահմանած առաջնահերթությունների ուղղությամբ գրանցած առաջընթացի գնահատման մեթոդաբանությունը՝ ինչպես որակական, այնպես էլ՝ քանակական ցուցանիշների տեսանկյունից։

	Հավելվածի 9-րդ և 10-րդ կետերում «մարմնի» բառն անհրաժեշտ է փոխարինել «մարմինների» բառով' նկատի ունենալով Հավելվածի 1-ին կետը:
	Ընդունվել է։

	Հավելվածի 10-րդ կետի համաձայն' Կառավարման մարմնի գնահատման ցուցանիշը որոշվում է ելնելով կատարողականի գնահատման արդյունքում ստացված միավորի և հնարավոր առավելագույնի հարաբերությամբ' արտահայտված տոկոսով: Առաջարկում ենք հստակեցնել, թե որն է հնարավոր առավելագույն միավորը:
	Չի ընդունվել։
Հնարավոր առավելագույն միավորը հստակեցված է Հավելված 1-ի 9-րդ կետում ներկայացված սանդղակով։

	Հավելվածի 11-րդ կետի համաձայն' Վարչապետի աշխատակազմի և փոխվարչապետերի գրասենյակների գնահատականը որոշվում է Կառավարման մարմինների գնահատականների թվաբանական միջինով: Այս առումով, հարկ է նկատել, որ այնքան էլ պարզ չէ, թե ինչպես է կոնկրետ մարմնի աշխատանքը կապվելու, օրինակ, կոնկրետ ւիոխվարչապետի գրասենյակի աշխատանքի հետ: Այլ կերպ ինչպես է որոշվելու, թե տվյալ միջոցառման համար ստացված գնահատականը, որ փոխվարչապետի գրասենյակի գնահատականի վրա է անդրադառնալու:
	Չի ընդունվել։
Համաձայն «Կառավարության կառուցվածքի և գործունեության» մասին օրենքի` ՀՀ Վարչապետը (Վարչապետի աշխատակազմի միջոցով)  ղեկավարում է Կառավարության գործունեությունը և համակարգում է Կառավարության անդամների աշխատանքը, իսկ փոխվարչապետերը (փոխվարչապետերի գրասենյակների միջոցով)` վարչապետի հանձնարարությամբ, իրականացնում են Կառավարության գործունեության առանձին ոլորտների համակարգումը, այդ թվում` այդ ոլորտներում գործող նախարարությունների գործունեության համաձայնեցումը և ներդաշնակեցումը: Հաշվի առնելով վերոգրյալը՝ նպատակահարմար է համարվում վերջիններիս գնահատականի կապակցումը իրենց կողմից համակարգվող Կառավարման մարմինների գնահատականների թվաբանական միջինին։ 

	Հավելվածի 13-րդ կետի համաձայն' պարգևատրման ֆոնդի մեծությունը որոշվում է հաշվետու ժամանակահատվածի վերջին օրվա դրությամբ փաստացի զբաղեցված պաշտոնյաների քանակի և պաշտոնների յուրաքանչյուր խմբի համար միջին դրույքաչափերի հիման վրա, որոնց վերաբերյալ տվյալները Ֆինանսների նախարարություն են ներկայացվում Կառավարման մարմինները: Գտնում ենք, որ անհրաժեշտ է նաև սահմանել, թե ինչ ժամանակահատվածում է պահանջվող տեղեկատվությունը ներկայացվում Ֆինանսների նախարարություն:
	Ընդունվել է ի գիտություն։


	Հավելվածի 14-րդ կետում կիրառված որոշ տերմիններ առաջարկվում է վերանայել, մասնավորապես' «մեծություն», «ղեկավար կազմ»:
	Ընդունվել է:
Հավելված 1-ի 14-րդ կետում կատարվել են խմբագրական փոփոխություններ:

	Հավելվածի 15-րդ կետի համաձայն' սույն կարգով որոշվող պարգևատրման ֆոնդի բաշխումն իրականացվում է անհատական իրավական ակտով, ընդ որում' տվյալ մարմնի պարգևատրման ֆոնդի մինչև 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջև: Հաշվետու ժամանակահատվածի կատարողականի գնահատման արդյունքներով պարգևատրումն իրականացվում է միանվագ վճարման եղանակով:
Այս առումով հարկ է նկատել, որ հիշյալ կարգավորմամբ պարզ չէ, թե ինչ ընթացակարգով է իրականացվելու պարգևատրման ֆոնդի բաշխումը, (ում կողմից և ինչ հարաբերակցությամբ), այդ թվում պարգևատրման ֆոնդի մինչև 20 տոկոսը ղեկավար պաշտոն չզբաղեցնող անձնակազմի միջև բաշխումը, արդյոք նշվածը ենթադրում է, որ յուրաքանչյուր մարմնի ղեկավար ինքն է ընդունում նշված իրավական ակտը, եթե այդպես է, ապա այդ մասին անհրաժեշտ է նշում կատարել: Բացի այդ, հարկ է նկատել, որ «կարող է բաշխվել» ձևակերպումը հայեցողական է, ինչով պայանավորված' պարզ չէ, թե ում կողմից, որ դեպքերում և ինչ չափանիշների գնահատմամբ է Կարգի իմաստով ղեկավար պաշտոն չզբաղեցնող անձնակազմի միջև բաշխվելու պարգևատրումը։
	Ընդունվել է:
Հավելված 1-ի 15-րդ կետում հստակեցվել է, որ պարգևատրման ֆոնդի բաշխումը, այդ թվում՝ ֆոնդի մինչև 20 տոկոսը սույն կարգի իմաստով ղեկավար պաշտոն չզբաղեցնող անձնակազմի միջև բաշխելու մասով, իրականացվում է Կառավարման մարմնի կողմից՝ ոլորտը կարգավորող օրենսդրությամբ սահմանված կարգով: 

	7․ Բարձր տեխնոլոգիական արդյունաբերության նախարարություն
	03/11/2025թ․։

	
	N 01/15.1/9187-2025

	«Նախագծի Հավելված N 1-ով սահմանված կարգի (այսուհետ նաև՝ Կարգ) 2-րդ կետով նախատեսված է, որ 
«2. Սույն կարգի իմաստով ղեկավար պաշտոն զբաղեցնողներ են համարվում՝ մարմնի ղեկավարը, մարմնի ղեկավարի տեղակալները, գլխավոր քարտուղարը և նրա տեղակալը, ղեկավարին ենթակա հանրային այլ պաշտոն զբաղեցնողները, ինչպես նաև՝ հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները՝ բացառությամբ այն դեպքերի, երբ առկա են ատեստավորման կամ կատարողականի գնահատման առանձին կարգավորումների հիմքով գործող լրացուցիչ հավելումների կամ հավելավճարների  համակարգեր:»:
Վերոնշյալ կարգավորման համաձայն, ի թիվս այլնի, Կարգի իմաստով որպես ղեկավար պաշտոն զբաղեցնողներ նախատեսված է միայն հիմնական մասնագիտական կառուցվածքային ստորաբաժանումը: Մինչդեռ, հաշվի առնելով, որ աջակցող մասնագիտական ստորաբաժանումների գործառույթների իրականացման նպատակը և խնդիրը տվյալ մարմնին վերապահված բնագավառներում իրականացվող գործունեության կամ միջոցառումների իրականացմանը մասնագիտական դաշտում աջակցությունն է (օրինակ իրավական ապահովում, ֆինանսական ապահովում և այն), ըստ որոնց հնարավոր չէ իրականացնել ծրագրով կամ ռազմավարությամբ սահմանված որևիցե միջոցառում կամ առաջնահերթություն՝ առաջարկում եմ Կարգի 2-րդ կետից հանել «հիմնական մասնագիտական» բառերը: 
	Ընդունվել է։
Հավելված 1-ի 2-րդ կետը խմբագրվել է։


	Բացի նշվածից, հարկ է նկատել, որ «Կառավարչական իրավահարաբերությունների կարգավորման մասին» օրենքի 6-րդ հոդվածի 2-րդ մասի համաձայն ենթակա պետական մարմնի կառուցվածքում ընդգրկվում են նաև ենթակա պետական մարմնի ղեկավարի տեղակալի և այն պաշտոնները, որոնք չհանդիսանալով մարմնի ղեկավարին ենթակա հանրային պաշտոն զբաղեցնողներ (հիմք՝ «Կառավարչական իրավահարաբերությունների կարգավորման մասին» օրենքի 10-րդ հոդվածի 2-րդ մաս), վերոնշյալ ձևակերպման պարագայում Կարգի իմաստով ղեկավար պաշտոններ չեն համարվում: Ելնելով նշվածից` առաջարկում եմ լրամշակել Կարգը՝ 2-րդ կետում ներառելով նաև ենթակա մարմինների ղեկավարների տեղակալների պաշտոնները: Սույն նկատառումը վերաբերելի է նաև որոշ դեպքում ենթակա մարմինների գլխավոր քարտուղարներին ու նրանց տեղակալներին։

	Ընդունվել է ի գիտություն։
Հավելված 1-ով նախատեսվել է Կառավարման մարմինների կանոնադրությամբ նախատեսված կամ համակարգման ներքո գտնվող մյուս մարմինների համար խրախուսման ֆոնդ հատկացնելու հնարավորություն, որի իրացումը կդիտարկվի Հավելված 1-ի 12-րդ կետով նկարագրված՝ Կառավարման մարմիններին գումար հատկացնելու վերաբերյալ Կառավարության համապատասխան որոշումներով։

	Առաջարկում եմ Կարգի 5-րդ կետի կարգավորումներում ներդնել յուրաքանչյուր հաշվետու ժամանակաշրջանի առաջնահերթությունների սահմանման նվազագույն քանակի հաշվարկ (առնվազն մեկական՝ ըստ ենթակա կոմիտեների, և յուրաքանչյուր փոխնախարարի հաշվով՝ ևս 1-ը)՝ հաշվի առնելով, որ մարմնի գնահատականը պետք է սահմանվի բոլոր ոլորտների կատարողականների միջին թվաբանականով:
	Չի ընդունվել:
Կարգի 5-րդ կետի համաձայն` հաշվետու ժամանակահատվածի առաջնահերթությունները եւ դրանց կատարողականի գնահատման արդյունքային ցուցանիշները առաջարկում են Կառավարման մարմինների ղեկավարները: Հաշվի առնելով, որ Կառավարման մարմինների ղեկավարները պատասխանատու են իրենց մարմնին վերապահված գործունեության ոլորտի ղեկավարման, քաղաքականության մշակման և իրականացման համար, սույն կարգով սահմանված ընթացակարգով ոլորտային առաջնահերթությունների սահմանումը ևս վերապահված է Կառավարման մարմնի ղեկավարին` առանց առաջնահերթությունների համար պատասխանատու պաշտոնյաների վերաբերյալ հավելյալ պահանջնորի սահմանման:

	Կարգի 13-րդ կետում առաջարկում եմ ներառել նոր կարգավորում, նախատեսելով, որ պաշտոնյան ոչ միայն հաշվետու ժամանակաշրջանի վերջին օրվա դրությամբ փաստացի պաշտոն զբաղեցրած լինի, այլև տվյալ պաշտոնը զբաղեցրած լինի հաշվետու ժամանակաշրջանի առնվազն կեսը կամ քննարկել ողջամիտ ժամկետ, որը հնարավորություն կտա գնահատել կատարողականը, քանի որ չի բացառվում, այն իրավիճակը, որ պաշտոնյան կարող է աշխատանքի ընդունվել հաշվետու ժամանակաշրջանի վերջին աշխատանքային օրը և, ըստ էության, օգտվել խրախուսման այս մեխանիզմից։
	Չի ընդունվել:
Նախագծով սահմանվում է, որ Կառավարման մարմնի պարգևատրման ֆոնդի մեծությունը որոշվում է հաշվետու ժամանակահատվածի վերջին օրվա դրությամբ փաստացի զբաղեցված պաշտոնյաների քանակի եւ պաշտոնների յուրաքանչյուր խմբի համար միջին դրույքաչափերի հիման վրա, իսկ ֆոնդի բաշխման հայեցողությունը թողնվում է Կառավարման մարմնի ղեկավարին։

	Կարգի 14-րդ կետով սահմանված է այն բանաձևը, որով ձևավորվելու է տվյալ մարմնի պարգևատրման ֆոնդը, որտեղ որպես հաշվարկման հիմք, ներառված է նաև ՊԳ-ն՝ (յուրաքանչյուր պաշտոնային դրույքաչափի նկատմամբ պարգևավճարի հաշվարկման գործակիցը), որոնք Կարգի 12-րդ կետի համաձայն՝ պետք է սահմանվեն Կառավարման մարմիններին գումար հատկացնելու վերաբերյալ կառավարության որոշմամբ: Մինչդեռ Նախագծում կամ Կարգի որևիցե կետում բացահայտված չէ այդ ՊԳ գործակցի հաշվարկմանը կամ սահմանմանն առնչվող որևէ կարգավորում, որը հնարավորություն կտա գնահատելու  ներկայացված մեխանիզմը:
	Չի ընդունվել:
Համաձայն Հավելված 1-ի 14-րդ կետի`ՊԳ-ն՝ յուրաքանչյուր պաշտոնային դրույքաչափի նկատմամբ պարգևավճարի հաշվարկման գործակիցը, սահմանվելու է Կառավարման մարմիններին գումար հատկացնելու վերաբերյալ կառավարության որոշմամբ, ուստի դրա հիմնավորվածության վերաբերյալ գնահատական հնարավոր կլինի ներկայացնել Կառավարման մարմիններին գումար հատկացնելու վերաբերյալ կառավարության որոշման շրջանառության փուլում:

	Կարգի 15-րդ կետով նախատեսվում է, որ պարգևատման ֆոնդի բաշխումն իրականացվում է անհատական իրավական ակտով՝ ենթադրաբար նույն անհատական իրավական ակտով սահմանված պարգևատրման կոնկրետ գործակիցները կարծում եմ տարբերվելու են պարգևավճարի հաշվարկված գումարից (ՊԳ) կոնկրետ անձանց դեպքում: Հետևաբար, հետագա տարընթերցումներից ու անհավասարությունից խուսափելու նպատակով անհրաժեշտ եմ համարում սահմանել 1 անձին տրամադրվող պարգևավճարի առավելագույն շեմ, օրինակ ՊԳ գործակցի մեծության առավելագույն չափ սահմանելով՝                5-ը։
	Չի ընդունվել։
Հաստատման ներկայացվող կարգը վերաբերում է կառավարման համակարգի առանձին մարմինների գնահատմանը և գնահատման արդյունքների հիմքով պարգևատրման ֆոնդի ձևավորմանը։ Մարմինների ներսում կատարողականի գնահատումը և առանձին աշխատակիցների պարգևավճարների հաշվարկման հարցերը դուրս են սույն կարգի կարգավորման շրջանակից։


	Նախագծով սահմանված խրախուսման այս մեխանիզմը գտնում եմ, որ էականորեն կբարելավի ղեկավար անձնակազմի մոտիվացիան, սակայն այնուամենայնիվ չի լուծելու տարբեր կառավարման մարմիններում առկա՝ Նախագծի հիմնավորմամբ ներկայացված անհավասարությունը, քանի որ թափուր հաստիքների աշխատավարձային խնայողությունների և այլ ֆոնդերի հաշվին տարբեր գերատեսչություններ էլի կարող են շարունակել ակնհայտ բարձր սահմանաչափերի կիրառումը այդ թվում ոչ ղեկավար օղակներում և գերատեսչությունների միջև կրկին կդրսևորվի անհավասարություն։ Բացի դրանից, կլինեն իրավիճակներ, երբ որոշ աշխատակիցներ կօգտվեն թե՛ Կարգով սահմանված պարգևավճարից (այդ թվում՝ Կարգի 15-րդ կետով նշված և չբաշխված 20 տոկոսից), թե՛ խնայողությունների ու այլ ֆոնդերի հաշվին տրամադրվող պարգևավճարներից։ Այս առումով կարծում եմ անհրաժեշտություն կառաջանա նախատեսել սահմանափակումներ կամ անթույլատրելի կամ սահմանափակ դարձնել խնայողությունների և այլ ֆոնդերի հաշվին պարգևավճարների տրամադրումը։
	Ընդունվել է ի գիտություն։
Թափուր հաստիքների հարցը նախատեսվում է հասցեագրել պիլոտային ծրագրի իրականացմանը զուգահեռ՝ մինչև 2026թ․ ավարտը պետական պաշտոն զբաղեցնող անձանց վարձատրության գործող համակարգի վերանայման շրջանակներում։


	Առաջարկում եմ Կարգի 15-րդ կետում նախատեսել պարգևատրման տրամադրման ժամկետը:
	Ընդունվել է ի գիտություն։


	8․ Էկոնոմիկայի նախարարություն
	03/11/2025թ․։

	
	N 01/24902-2025

	Ժամկետների վերանայման և անհրաժեշտ տեղեկատվությունը պատշաճ և ամբողջական ներկայացնելու վերաբերյալ
Որոշման նախագծի 5-րդ կետի պահանջը սահմանված ժամկետում և լիարժեք ներկայացնելու նպատակով առաջարկվում է սահմանել ձևաչափ:
	Ընդունվել է ի գիտություն։


	Պարգևատրում ստացող անձնակազմի շրջանակի վերանայում
«Կառավարչական իրավահարաբերությունների կարգավորման մասին» օրենքի 7-րդ հոդվածի 5-րդ մասով սահմանվում է, որ պետական մարմնի կառուցվածքային ստորաբաժանումները դասակարգվում են երկու տեսակի՝ հիմնական մասնագիտական կառուցվածքային ստորաբաժանումներ և աջակցող մասնագիտական կառուցվածքային ստորաբաժանումներ: Նույն հոդվածի 6-րդ և 7-րդ մասերի համաձայն՝ հիմնական մասնագիտական կառուցվածքային ստորաբաժանումներն իրականացնում են տվյալ պետական մարմնի, ենթակա պետական մարմնի իրավասությունը սահմանող իրավական ակտերի պահանջների կատարումն ապահովող գործառույթներ, իսկ աջակցող մասնագիտական կառուցվածքային ստորաբաժանումներն իրականացնում են այն գործառույթները, որոնք նպաստում և աջակցում են հիմնական մասնագիտական ստորաբաժանումների գործառույթների իրականացմանը: Մասնավորապես այնպիսի աջակցող մասնագիտական ստորաբաժանումներ, ինչպիսիք են ֆինանսական և իրավաբանական վարչությունները       իրենց կանոնադրական գործառույթներից ելնելով          ոչ միայն առնչվում են, այլ նաև իրենց անմիջական մասնակցությունն են ունենում Կառավարության ծրագրով և  ռազմավարություններով սահմանված խնդիրների լուծման գործընթացում։ 
Հետևաբար, աջակցող մասնագիտական ստորաբաժանումներն ապահովում են հիմնական մասնագիտական կառուցվածքային ստորաբաժանումների աշխատանքների իրականացումը՝ վերջիններիս տրամադրելով անհրաժեշտ նեղ մասնագիտական գիտելիքների ու հմտությունների վրա հիմնված մեթոդական, վերլուծական և խորհրդատվական աջակցություն     այդպիսով ավելի առարկայական և արդյունավետ դարձնելով վերջինիս գործունեությունը։ Աջակցող մասնագիտական ստորաբաժանումները նպաստում են պետական մարմնի գործառույթների համակարգված իրականացմանն ու ներքին կառավարման գործընթացների որակի բարձրացմանը, որոշումների կայացման հիմնավորվածությանն ու աշխատանքի արդյունավետության բարձրացմանը։ Արդյունքում, ձևավորվում է գործառույթային փոխկապակցվածություն աջակցող և հիմնական մասնագիտական կառուցվածքային ստորաբաժանումների միջև, ինչն ուղղված է կառավարման համակարգի գործառույթների արդյունավետ և բարձր որակի իրականացմանն ու պետական մարմնի գործունեության կայունությանը։
Վերոգրյալի համատեքստում կարելի է արձանագրել, որ հիմնական մասնագիտական կառուցվածքային ստորաբաժանումների գործառույթների իրականացման գործում իրենց մեծածավալ ներդրումն ու մասնակցությունն ունեն նաև աջակցող մասնագիտական կառուցվածքային ստորաբաժանումները։ Ընդ որում, կարելի է փաստել, որ ծրագրեր մշակող ստորաբաժանումների կողմից ծրագրերի նախագծերի մշակման      աշխատանքներին էական մասնակցություն են ունենում հենց աջակցող մասնագիտական կառուցվածքային ստորաբաժանումները և մասնավորապես՝ կառավարության ծրագրի և ռազմավարությունների ստեղծման և մշակման գործընթացում նշված իրավական ակտերի մշակման մեջ իրավաբանական ստորաբաժանումը իրականացնում է ամբողջ համակարգային իրավական կարգավորումների մշակում, համակարգում և համադրություն՝ ապահովելով, որ բոլոր առաջարկվող նախաձեռնություններն արտահայտեն օրենսդրական և քաղաքական պահանջները։ Միաժամանակ, ֆինանսական ստորաբաժանումը ձևավորում և իրականացնում է ծրագրերի ֆինանսական արդյունավետության գնահատման, բյուջետային հաշվառման և վճարահաշվարկային գործընթացների ներդրման համակարգը՝ տեղադրելով դրանք քննարկվող իրավական ակտերի համատեքստում։ Այսպիսով, աջակցող ստորաբաժանումները ոչ միայն ապահովում են հիմնական ստորաբաժանումների աշխատանքների իրականացումը, այլև անմիջականորեն մասնակցում են Կառավարության ծրագրերով և ռազմավարություններով սահմանված խնդիրների լուծմանը, բարձրացնում աշխատանքների արդյունավետությունը և նպաստում պետական մարմինների գործունեության կայունությանը։
Առաջարկվում է. 
Կարգի 2-րդ կետում հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարներից բացի ղեկավար պաշտոն զբաղեցնող անձանց ցանկում նախատեսել նաև աջակցող մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարներին։

	Ընդունվել է։
Հավելված 1-ի 2-րդ կետը խմբագրվել է։


	Միևնույն ժամանակ, կարգի կիրառման ընթացքում ի հայտ են գալիս   մի շարք իրավական և մեթոդաբանական հարցեր, որոնք նպատակահարմար է հստակեցնել՝ արդյունավետության և արդարության ընկալման տեսանկյունից, մասնավորապես․
⮚	Օրենսդրական և իրավական բարեփոխումներ մշակման և շրջանառության գնահատում
Կարգում կիրառվող մեթոդաբանությունը՝ 0–5 միավորային սանդղակով քանակական գնահատում, կարող է լինել արդյունավետ գործառնական առաջադրանքների համար, սակայն օրենքների և իրավական նախաձեռնությունների մշակման գործընթացը բնույթով ունի բազմափուլ և որակական բաղադրիչներ, որոնք դժվար է ամբողջությամբ արտացոլել թվային գնահատման ձևաչափով։
Օրենքների, ՀՀ կառավարության որոշումների նախագծերի մշակումը ենթադրում է քաղաքական, իրավական, միջգերատեսչական և հանրային քննարկումների փուլեր, որոնց տևողությունը և արդյունքը հաճախ կախված են արտաքին գործոններից՝ խորհրդարանական ընթացակարգերից կամ միջազգային պարտավորություններից: 
Առաջարկվում է.
Կարգում ավելացնել առանձին ենթակետ, ըստ որի՝
«Օրենսդրական, ռազմավարական կամ քաղաքական փաստաթղթերի մշակման արդյունավետության գնահատումն իրականացվում է համակցված մեթոդաբանությամբ՝ ներառելով թե՛ քանակական (նախագծերի քանակ, ժամկետների պահպանում), և թե՛ որակական ցուցանիշներ (ազդեցության գնահատում, իրավական տեխնիկայի որակ, հանրային քննարկման արդյունքներ)»։

	Չի ընդունվել։
Առաջնահերթությունների գնահատումն իրականացվում է Հավելված 1-ի 7-րդ կետով սահմանված մեթոդաբանությամբ, որը ներառում է նաև որակական գնահատում, ինչից հետո միայն տրված որակական գնահատականն արտահայտվում է քանակական արտահայտությամբ՝ Հավելված 1-ի 9-րդ կետով սահմանված սանդղակին համապատասխան։

	Գնահատման մեթոդաբանության կատարելագործման անհրաժեշտություն
Գնահատման համակարգում առաջնահերթությունների կատարման գնահատականները հաշվարկվում են պարզ թվաբանական միջինով, ինչը չի արտացոլում տարբեր առաջնահերթությունների ազդեցության տարբեր աստիճանը։ 
Առաջարկվում է.
Կիրառել կշռված միջին մեթոդաբանություն՝ ապահովելով համաչափություն և օբյեկտիվություն։
	Ընդունվել է ի գիտություն։
2026թ․ 1-ին կիսամյակի համար Կառավարման մարմինների կողմից առաջնահերթ ուղղություններ սահմանելիս նախատեսվում է առանձին ուղղությունների և ենթաուղղությունների համար սահմանել կշիռներ՝ ըստ դրանց կարևորության։

	Որակական սանդղակի վերանայում
«Մեկնարկած է» որակական գնահատականի համար 0 միավոր սահմանելը չի արտացոլում փաստացի կատարված աշխատանքը և ներդրված ռեսուրսները։ 
Առաջարկվում է. 
Սահմանել նվազագույնը 1 միավոր՝ համապատասխանաբար վերանայելով մնացած սանդղակի միավորները։ Սա կխթանի նաև այն դեպքերում, երբ աշխատանքների մեկնարկը ձգձգվել է օբյեկտիվ պատճառներով (ֆինանսավորում, իրավական ակտերի ընդունման ժամկետներ և այլն)։
	Չի ընդունվել։
Սույն պիլոտային ծրագրով կատարողականի գնահատումն առաջարկվում է  իրականացնել ըստ Կառավարման մարմնի գործունեության առաջնահերթությունների ուղղությամբ գրանցած առաջընթացի։ 
Եթե հաշվետու ժամանակահատվածում սահմանված առաջնահերթության ուղղությամբ աշխատանքները մեկնարկել են, սակայն չի գրանցվել բավարար առաջընթաց, առավել նպատակահարմար է այդ ուղղությամբ «0» միավորի սահմանումը։

	2. Լրացուցիչ դիտարկումներ
ա) Իրավական հստակության անհրաժեշտություն
Կարգը սահմանում է ընդհանուր մեթոդաբանություն, սակայն մի շարք եզրույթներ («առաջնահերթություն», «արդյունք», «կատարված է») չունեն օրենսդրորեն հստակ սահմանումներ։ Առաջարկվում է Կարգի հավելվածում ներառել «Եզրույթների բացատրության» բաժին՝ կանխելու համար իրավական մեկնաբանությունների բազմազանությունը։
	Չի ընդունվել։
Նախագծում օգտագործված եզրույթների մեկնաբանությունը ներկայացված է Հավելված 1-ի տեքստում։

	բ) Հանրային ծառայության հավասարության սկզբունքի պահպանում
Քանի որ պարգևատրման ֆոնդերը բաշխվում են ըստ գերատեսչությունների, անհրաժեշտ է ապահովել նույն կարգավիճակի պաշտոնների համար համաչափ մոտեցում՝ բացառելու նյութական խրախուսման անհավասարություն։ Սա բխում է «Հանրային ծառայության մասին» օրենքի պահանջներից։ Մասնավորապես՝ 14-րդ կետի վերաբերյալ հայտնում ենք, որ պարգևատրման ֆոնդի մեծության հաշվարկման դեպքում Կարգով ներկայացված մոտեցումը կիրառելու պարագայում չի պահպանվի բոլոր մարմինների միևնույն պաշտոնների պարգևատրման հավասարության և միանման մոտեցման սկզբունքը, քանի որ ամեն դեպքում պարգևատրման ֆոնդի հաշվարկման համար հիմք է հանդիսանալու տվյալ մարմնի հաշվետու ժամանակահատվածի  համար փաստացի համախառն եկամուտի առավելագույն սահմանաչափերը։ 
	Չի ընդունվել։
Կառավարման մարմնի պարգեւատրման ֆոնդը հաշվարկվում է հաշվետու ժամանակահատվածի բոլոր ամիսների համար սույն կարգի իմաստով ղեկավար պաշտոն զբաղեցնողների պաշտոնային դրույքաչափերի եւ դրանցից յուրաքանչյուրի համար պարգեւավճարի հաշվարկման գործակիցների արտադրյալով, ուստի պարգևատրման ֆոնդի հաշվարկման հիմքում դրված են պաշտոնային դրույքաչափերը, այլ ոչ փաստացի համախառն եկամուտի առավելագույն սահմանաչափերը։
Միևնույն ժամանակ, հաստատման ներկայացվող կարգը վերաբերում է կառավարման համակարգի առանձին մարմինների գնահատմանը և գնահատման արդյունքների հիմքով պարգևատրման ֆոնդի ձևավորմանը։ Մարմինների ներսում կատարողականի գնահատումը և առանձին աշխատակիցների պարգևավճարների հաշվարկման հարցերը դուրս են սույն կարգի կարգավորման շրջանակից։

	գ) Թափանցիկության և հաշվետվողականության ապահովում
Պիլոտային ծրագրի արդյունքները նպատակահարմար է ամփոփել և հրապարակել տարեկան հաշվետվությամբ՝ առանց անձնական տվյալների՝ ապահովելու հանրային վստահություն և համակարգի նկատմամբ վերահսկողություն։
	Ընդունվել է ի գիտություն։

	դ) Պիլոտային փուլի անկախ գնահատում
Նախատեսել անկախ գնահատման հնարավորություն, պարզելու՝ արդյոք մեխանիզմը նպաստել է պետական կառավարման արդյունավետությանը։ 
	Ընդունվել է ի գիտություն։

	ե) Փոխվարչապետերի գրասենյակների գնահատման մեխանիզմ
Անորոշ է, թե փոխվարչապետերի գրասենյակների գնահատականը ձևավորվում է բոլոր կառավարման մարմինների միջինից, թե միայն իրենց համակարգման տիրույթում գտնվող մարմինների գնահատականներից։ Նպատակահարմար է համարվում կիրառել երկրորդ մոտեցումը՝ ապահովելով կառավարման պատասխանատվության և գնահատման համաչափություն։
	Չի ընդունվել։
Համաձայն «Կառավարության կառուցվածքի և գործունեության» մասին օրենքի` փոխվարչապետերը (փոխվարչապետերի գրասենյակների միջոցով)` վարչապետի հանձնարարությամբ, իրականացնում են Կառավարության գործունեության առանձին ոլորտների համակարգումը, այդ թվում` այդ ոլորտներում գործող նախարարությունների գործունեության համաձայնեցումը և ներդաշնակեցումը: Հաշվի առնելով 2018թ․ մայիսի 25-ի N 565-Լ որոշման հավելվածով հաստատված՝ Հայաստանի Հանրապետության փոխվարչապետերի կողմից համակարգվող՝ Հայաստանի Հանրապետության կառավարության գործունեության ոլորտների ընդգրկման շրջանակը՝ նպատակահարմար է համարվում վերջիններիս գնահատականի կապակցումը գնահատվող Կառավարման մարմինների գնահատականների թվաբանական միջինին։

	զ) Նախագծից հստակ չի հասկացվում, թե արդյո՞ք վերանում կամ վերանայվում է քաղծառայողների համար նախատեսված կիսամյակային պարգևավճարը թե ոչ։
	Ընդունվել է ի գիտություն։
Սույն կարգի և ՀՀ կառավարության՝ 2011 թվականի հոկտեմբերի 20-ի N 1510-Ն որոշմամբ նախատեսված կիսամյակային պարգևավճարների միջև կապը բացակայում է։ 

	է) Ֆինանսական ազդեցության գնահատում
Նախագծում նշվում է, որ անհրաժեշտ կլինի շուրջ 3 մլրդ դրամ լրացուցիչ բյուջետային միջոցներ, սակայն բացակայում է հաշվարկային հիմքը՝ մեկ աշխատողի հաշվով պարգևատրման միջին տարբերությունը գործող համակարգի համեմատ։ Առաջարկվում է ներկայացնել այս տարբերության հաշվարկը՝ հիմնավորելու ծրագրի ծախսարդյունավետությունը։

	Ընդունվել է ի գիտություն։
Իրականացված հաշվարկների հիմնավորվածությունը հնարավոր կլինի գնահատել Կառավարման մարմիններին գումար հատկացնելու վերաբերյալ կառավարության որոշման շրջանառության փուլում:

	Միաժամանակ հայտնում ենք, որ սույն նախագծի Հավելվածի 12-րդ կետի կիրառման դեպքում հակասություն կառաջանա տվյալ պահին գործող ղեկավար կազմի, մասնավորապես նախարարների, նախարարի տեղակալների և գլխավոր քարտուղարների պարգևատրման գործընթացի իրավական դաշտի հետ։

	Չի ընդունվել։

	9․ Կրթության, գիտության, մշակույթի և սպորտի նախարարություն
	31/10//2025թ․։

	
	N 01/16/36244-2025

	«Պետական կառավարման համակարգի առանձին մարմիններում կատարողականի գնահատման պիլոտային կարգը հաստատելու մասին» Հայաստանի Հանրապետության կառավարության որոշման նախագծի վերաբերյալ Կրթության, գիտության, մշակույթի և սպորտի նախարարությունը առաջարկություններ և դիտողություններ չունի։

	Ընդունվել է ի գիտություն:


	10․ Շրջակա միջավայրի նախարարություն
	31/10/2025թ․։

	
	N 1/11.3/12311-2025

	Հստակեցման կարիք ունի աջակցող մասնագիտական կառուցվածքային ստորաբաժանման ղեկավարների պարգևատրման  մեխանիզմը, քանի որ այն նախատեսված չէ «Պետական կառավարման համակարգի առանձին մարմիններում կատարողականի գնահատման պիլոտային կարգը հաստատելու մասին» Կառավարության որոշման նախագծում։

	Ընդունվել է։
Հավելված 1-ի 2-րդ կետը խմբագրվել է։


	11․ Տարածքային կառավարման և ենթակառուցվածքների նախարարություն
	31/10/2025թ․։

	
	N ԴԽ/18/37574-2025

	«Կառավարչական իրավահարաբերությունների կարգավորման մասին» օրենքի 10-րդ հոդվածի 2-րդ մասի համաձայն՝ պետական մարմնի ղեկավարին անմիջական հաշվետու են … ենթակա պետական մարմինների… ղեկավարները: Իսկ նույն հոդվածի 3-րդ մասի համաձայն՝ պետական մարմնի ղեկավարը նշված հոդվածի 2-րդ մասով նախատեսված անձանց անմիջական ղեկավարն է, եթե օրենքով այլ բան նախատեսված չէ:
«Հանրային ծառայության մասին» օրենքի 6-րդ հոդվածի 4-րդ մասի համաձայն՝ պետական վարչական պաշտոններն են … Կառավարությանը, վարչապետին և նախարարություններին ենթակա մարմինների ղեկավարների … պաշտոնները: 
Հետևաբար անհրաժեշտ է հստակեցնել, թե արդյոք Կարգը տարածվում է նաև նախարարություններին ենթակա պետական մարմնի ղեկավարի պաշտոն զբաղեցնող անձանց վրա՝ հաշվի առնելով այն հանգամանքը, որ պարգևատրման ֆոնդը տրամադրվում է կոնկրետ Կառավարման մարմնի:
	Ընդունվել է մասնակի։
Հավելված 1-ով նախատեսվել է Կառավարման մարմինների կանոնադրությամբ նախատեսված կամ համակարգման ներքո գտնվող մյուս մարմինների համար խրախուսման ֆոնդ հատկացնելու հնարավորություն, որի իրացումը կդիտարկվի Հավելված 1-ի 12-րդ կետով նկարագրված՝ Կառավարման մարմիններին գումար հատկացնելու վերաբերյալ Կառավարության համապատասխան որոշումներով։

	Նախագծի 1-ին հավելվածի 15-րդ կետի համաձայն՝ կարգով որոշվող պարգևատրման ֆոնդի բաշխումն իրականացվում է անհատական իրավական ակտով, ընդ որում՝ տվյալ մարմնի պարգևատրման ֆոնդի մինչև 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջև:
Սակայն Կարգում բացակայում է հստակ սահմանում այն մասին, թե որ պաշտոնատար անձն է իրավասու ընդունել տվյալ անհատական իրավական ակտը։
Իրավական տեսանկյունից անհրաժեշտ է հստակեցնել  լիազորությունների շրջանակը, քանի որ անհատական իրավական ակտի ընդունումը՝ որպես իրավական հետևանք առաջացնող գործողություն, ենթադրում է իրավասության առկայություն և իրավական հիմք։
Նշված դիտարկումը կարևորում ենք՝ հատկապես հաշվի առնելով Կարգի 2-րդ կետով նախատեսված այն կարգավորումը, որի համաձայն՝ կարգի իմաստով ղեկավար պաշտոն զբաղեցնողներ են համարվում նաև հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները: 
Այս կապակցությամբ հարկ է նկատի ունենալ «Քաղաքացիական ծառայության մասին» օրենքի 20-րդ հոդվածի 3-րդ մասը, որի համաձայն՝ քաղաքացիական ծառայողի նկատմամբ խրախուսանքները կիրառում է նրան պաշտոնի նշանակելու իրավասություն ունեցող պաշտոնատար անձը:
	Ընդունվել է։
Հավելված 1-ի 15-րդ կետով սահմանվել է, որ Կառավարման մարմնում սույն կարգով որոշվող պարգեւատրման ֆոնդի բաշխումն իրականացվում է անհատական իրավական ակտով`ոլորտը կարգավորող օրենսդրությամբ սահմանված կարգով։

	Նախագծի 1-ին հավելվածի 2-րդ կետում «բացառությամբ այն դեպքերի, երբ առկա են ատեստավորման կամ կատարողականի գնահատման առանձին կարգավորումների հիմքով գործող լրացուցիչ հավելումների կամ հավելավճարների համակարգեր» մեջբերումը ունի հստակեցման և խմբագրման անհրաժեշտություն։ 
	Ընդունվել է։
Համապատասխան խմբագրումներն իրականացված են։

	Նախագծի 1-ին հավելվածի 7-րդ կետում Կառավարման մարմինների կողմից առաջնահերթությունների ուղղությամբ կատարողականի գնահատման մեթոդաբանությամբ նախատեսվում է, որ 50 տոկոսից պակաս կատարված աշխատանքը համարվում է «մեկնարկած է» և ստանում է քանակական գնահատական՝ 0։ Նման մոտեցումը չի արտացոլում աշխատանքի իրական առաջընթացը և կարող է նվազեցնել աշխատակիցների մոտիվացիան։ Կատարողականի գնահատման մեթոդաբանությունը չի կարող օբյեկտիվորեն արտացոլել միջոցառման կատարման կարգավիճակը, քանի որ այն կախված է բազմաթիվ օբյեկտիվ ու սուբյեկտիվ գործոններից, որոնց մի մասի իրականացումը տվյալ գերատեսչության աշխատանքների հետ կապված չեն։ Առաջարկվում է կիրառել աստիճանաբար նվազող սանդղակ՝ ապահովելով արդար և շարունակական գնահատում։ Քանակական ցուցանիշների առաջարկվող տարբերակն են՝ Ամբողջությամբ կատարված է՝ 95–100 %, Հիմնականում կատարված է՝ 81–95 %, Մասամբ կատարված է՝ 61–80 %, Ընթացքում է՝ 31–60 %, Մեկնարկած է՝ 30 % կամ «Մեկնարկած է» հասկացությունը փոխարինել «Կատարված չէ» հասկացությամբ՝ հաշվի առնելով, որ տվյալ դեպքում գնահատականը 0 է՝ անկախ նրանից՝ ընդհանրապես կատարված չէ, թե 30 %-ն է կատարված։ Բացի այդ, առկա կարգավորմամբ «Մեկնարկած» կարող է համարվել նաև ընդհանրապես չկատարվածը (փաստացի չմեկնարկածը)։
Այս մոտեցումը թույլ կտա գնահատել իրական ներդրումը և խթանել աշխատանքի շարունակական կատարումը՝ խուսափելով «զրոյացման» մեթոդաբանությունից։
Առաջարկվում է վերանայել 9-րդ կետում նախատեսված գնահատման սանդղակը, որը կարտացոլի կատարված աշխատանքի ծավալը՝ խուսափելով «զրոյացման» մեթոդաբանությունից․

	Չի ընդունվել։
Սույն պիլոտային ծրագրով կատարողականի գնահատումն առաջարկվում է  իրականացնել ըստ Կառավարման մարմնի գործունեության առաջնահերթությունների ուղղությամբ գրանցած առաջընթացի՝ բարձր կատարողականը խրախուսելու նպատակով։ 
Եթե հաշվետու ժամանակահատվածում սահմանված առաջնահերթության ուղղությամբ աշխատանքները մեկնարկել են, սակայն չի գրանցվել բավարար առաջընթաց, առավել նպատակահարմար է այդ ուղղությամբ «0» միավորի սահմանումը։
Միևնույն ժամանակ, նման կարևորության ուղղություններով «մասամբ կատարված» գնահատականի և «ամբողջությամբ/հիմնականում կատարված» գնահատականների տարբերությունը՝ քանակական արտահայտմամաբ, 1-ի փոխարեն առավել նպատակահարմար է սահմանել 2 նվազեցվող միավորի տարբերությամբ՝ բարձր կատարողականը խրախուսելու նպատակով։

	Նախագծի 1-ին հավելվածի 4-րդ, 5-րդ, 6-րդ, 8-րդ, 13-րդ և 15-րդ կետում առաջարկում ենք սահմանել հնարավորինս հստակ ժամկետներ (2025 թվականից բացի)։
	Ընդունվել է մասնակի։
Համապատասխան ժամկետները սահմանվել են Նախագծի 3-րդ կետերով։

	Նպատակահարմարության դեպքում Նախագծի 1-ին հավելվածի 5-րդ և 6-րդ կետերում «Վարչապետի հանձնարարականներով սահմանված կարգով» բառերից հետո լրացնել «և ժամկետներում» բառերը։
	Ընդունվել է մասնակի։
N1 Հավելվածի 5-րդ և 6-րդ կետերում «Վարչապետի հանձնարարականներով սահմանված կարգով» ձևակերպումը փոխարինվել է «Վարչապետի հանձնարարականներով սահմանված պահանջներին համապատասխան» ձևակերպմամբ, որը ներառում է նաև անհրաժեշտ տեղեկատվության ներկայացման վերաբերյալ հանձնարարականով սահմանված ժամկետները։

	Նախագծի 1-ին հավելվածի 13-րդ կետի կատարման միասնականությունն ապահովելու նպատակով անհրաժեշտ է նախատեսել ֆինանսների նախարարության կողմից համապատասխան ձևաչափերի մշակում և Կառավարման մարմիններին տրամադրում։
	Ընդունվել է ի գիտություն։

	Միաժամանակ հարկ է նշել, որ Նախագծով անդրադարձ չի կատարվում աջակցող մասնագիտական ստորաբաժանումների կատարողականի գնահատմանը։ Այնինչ, կառավարման յուրաքանչյուր մարմնի կողմից հաշվետու ժամանակահատվածում գործունեության առաջնահերթությունների, կատարողականի արդյունքային ցուցանիշների, ինչպես նաև գերատեսչությունների կանոնադրական գործառույթների արդյունավետ ապահովումը երաշխավորվում է համակարգի, որպես ամբողջության, բնականոն գործառնման արդյունքում, որի օրգանական մաս են կազմում աջակցող մասնագիտական ստորաբաժանումները։ 
Ավելին, կախված գերատեսչության գործառույթների աշխարհագրությունից, ինչպես նաև հասարակական կենսագործունեության վրա վերջինիս ազդեցության մասշտաբներից, շատ դեպքերում կառավարման մարմնի աջակցող մասնագիտական ստորաբաժանումների աշխատանքային ծանրաբեռնվածությունը գերազանցում է մասնագիտական կառուցվածքային ստորաբաժանումների ծանրաբեռնվածությանը։  Հաշվետու ժամանակահատվածում գերատեսչությունների գործունեության առաջնահերթությունների իրականացումը, արդյունքային ցուցանիշների ապահովումը և կանոնադրական գործառույթների պատշաճ իրականացումը հնարավոր են միայն համակարգի բոլոր օղակների ներդաշնակ և փոխլրացնող աշխատանքի պարագայում։ Աջակցող ստորաբաժանումները այդ ամբողջության անբաժանելի և օրգանական մասն են։ 
Կատարողականի գնահատման պիլոտային կարգից աջակցող մասնագիտական ստորաբաժանումների կատարողականի գնահատման բացառումը խաթարում է բյուրոկրատիայի ինստիտուտի համար  հայեցակարգային նշանակություն ունեցող վարձատրության և սոցիալական երաշխիքների միասնական համակարգի ձևավորման սկզբունքը։ 
Վերոնշյալ խնդիրներն առավել խորքային դրսևորումներ կստանան պիլոտի պրակտիկ կիրարկման փուլում, երբ պարգևատրման արդյունքում աջակցող և մասնագիտական կառուցվածքային ստորաբաժանումների առանձին պաշտոնատար անձանց եկամուտների կտրուկ տարբերությունը խզում կառաջացնի ընդհանուր նպատակին միտված և կորպորատիվ պատասխանատվությամբ սոսնձված պետական կառավարման մոտիվացիոն համակարգում, որն էլ իր հերթին անխուսափելիորեն բացասական ազդեցություն կունենա համակարգի արդյունավետ գործառնման վրա։ 
Այս համատեքստում, կարծում ենք, որ բազային աշխատավարձի ցածր մակարդակի պատճառով բարձր պրոֆեսիոնալիզմ ունեցող մասնագետների մոտ հանրային հատվածի գրավչության հետևողականորեն նվազման ֆոնին պարգևատրման գործիքի սելեկտիվ կիրառումը աշխատակազմերում կհանգեցնի  սոցիալ-հոգեբանական մթնոլորտի խաթարմանը, ինչը պետական կառավարման համակարգի կայունության տեսանկյունից անցանկալի դրսևորում է։ Այս ամենը բերում է մոտիվացիոն դաշտի թուլացման և պետական ծառայության գրավչության նվազման։ Առաջարկում ենք գնահատման և պարգևատրման մեխանիզմներում պահպանել վարձատրության և սոցիալական երաշխիքների միասնական մոտեցումը, ինչը կնպաստի համակարգի ներսում սոցիալական արդարության և կորպորատիվ համերաշխության ամրապնդմանը։
Միաժամանակ, նկատի ունենալով Նախագծի հիմնավորման մեջ նշված հանրային ծառայողների վարձատրության համակարգի վերջնականացման նպատակով պիլոտավորման արդյունքների վերլուծության ամբողջական և հավաստի տվյալների արտացոլման անհրաժեշտությունը, առաջարկում ենք պիլոտավորումը կատարել խառը ձևով՝ ընտրանքային կարգով ընդգրկելով ինչպես հիմնական, այնպես էլ աջակցող ստորաբաժանումներ, որպեսզի պիլոտավորման ավարտից հետո կատարվող վերլուծությունն էապես արտացոլի ամբողջական և հավաստի պատկեր։
	Ընդունվել է մասնակի։
Հավելված 1-ով նախատեսվել է Կառավարման մարմինների կանոնադրությամբ նախատեսված կամ համակարգման ներքո գտնվող մյուս մարմինների համար խրախուսման ֆոնդ հատկացնելու հնարավորություն, որի իրացումը կդիտարկվի Հավելված 1-ի 12-րդ կետով նկարագրված՝ Կառավարման մարմիններին գումար հատկացնելու վերաբերյալ Կառավարության համապատասխան որոշումներով։

	12․ Ֆինանսների նախարարություն
	05/11/2025թ․։

	
	N 01/16-1/24861-2025


	Հարկ է նկատել, որ չնայած Կառավարության ռազմավարական փաստաթղթերով (գործունեության ծրագիր, հանրային կառավարման բարեփոխումների ռազմավարություն) վարձատրության համակարգի ձևախեղումները բնորոշ են բոլոր մակարդակի հանրային ծառայողներին, Նախագծով առաջարկվող կառուցակարգերը վերաբերում են միայն առանձին շրջանակի պետական մարմինների՝ հիմնականում ղեկավար պաշտոններ զբաղեցնող անձանց:
Կարծում ենք, որ վարձատրության գործող համակարգը, զուգորդված այլ օբյեկտիվ և սուբյեկտիվ հանգամանքներով, պետական մարմիններում արդեն իսկ հասցրել է ձևավորել տարբեր, հաճախ անհամադրելի իրականություններ: Այլ կերպ ասած, այն մարմիններում, որտեղ հնարավոր է եղել ապահովել վարձատրության ավելի բարձր մակարդակ ձևավորվել են նաև համապատասխան կարողություններ. խոսքն այստեղ կառուցվածքային ստորաբաժանումների ղեկավարներ և դրանից ցածր մակարդակի աշխատողների մասին է: Նման պայմաններում Նախագծով առաջարկվող համահարթեցման տրամաբանությունը կարող է դեմոտիվացնել նշված շրջանակի ծառայողներին:
Այլ է իրավիճակը պետական մարմինների ղեկավարների և գլխավոր քարտուղարների պարագայում, ովքեր գործնականում ապահովելով կատարողականի տարբեր ցուցանիշներ վարձատրվում են հավասար չափով:
Այս համատեքստում, առաջարկում ենք համակարգի գործողությունը տարածել միայն քաղաքական և վարչական պաշտոնների և գլխավոր քարտուղարների վրա, իսկ հանրային հատվածի այլ ծառայողների վարձատրությանը անդրադառնալ միայն հանրային կառավարման բարեփոխումների ռազմավարությամբ նախանշված միջոցառումների կատարման արդյունքներով:
	Չի ընդունվել։
Չնայած Կառավարման մարմնի պարգեւատրման ֆոնդի մեծությունը հաշվարկվում է հաշվետու ժամանակահատվածի բոլոր ամիսների համար սույն կարգի իմաստով ղեկավար կազմի պաշտոնային դրույքաչափերի եւ դրանցից յուրաքանչյուրի համար պարգեւավճարի հաշվարկման գործակիցների արտադրյալով՝ այնուամենայնիվ Հավելված 1-ի 15-րդ կետով սահմանվել է, որ տվյալ մարմնի պարգեւատրման ֆոնդի մինչև 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջեւ, հետևաբար առաջարկվող կարգավորումները չեն վերաբերում միայն սույն կարգի իմաստով ղեկավար պաշտոններ զբաղեցնող անձանց։
Միևնույն ժամանակ, Նախագծով չի առաջարկվում համահարթեցման տրամաբանություն, այլ Կառավարման մարմիններին տրամադրվում է բարձր կատարողականի  համար աշխատակիցների նյութական խրախուսման հնարավորություն՝ որպես համակարգի արտադրողականության աճը երաշխավորող գործոն։

	ՀՀ-ում մեկնարկել է ռազմավարական կառավարման համակարգի բարեփոխումը (ՀՀ կառավարության 2025 թվականի սեպտեմբերի 18-ի N 1342-Լ որոշում): Այս նախաձեռնությունը ենթադրում է վեց հիմնական ռազմավարական փաստաթղթերի մշակում, որոնցով յուրաքանչյուր ոլորտի համար սահմանվելու են առաջնահերթություններ, իսկ վերջիններս արտացոլվելու են ՄԺԾԾ-ում, տարեկան բյուջեում և գերատեսչությունների գործողությունների ծրագրերում (1342-Լ-ով սահմանված նոր կատեգորիա): Համաձայն Նախագծով հաստատվող կարգի 3-րդ կետի՝ գործընթացի նպատակը Կառավարության ծրագրով և ռազմավարություններով սահմանված խնդիրների արդյունավետ լուծումն է՝ հաշվետու ժամանակահատվածում առաջնահերթ անելիքների կատարողականի գնահատման միջոցով: Կարգի 5-րդ կետի համաձայն՝ հաշվետու ժամանակահատվածի առաջնահերթությունները և դրանց կատարողականի գնահատման արդյունքային ցուցանիշները առաջարկում են Կառավարման մարմինների ղեկավարները՝ Վարչապետի հանձնարարականներով սահմանված կարգով: Առաջարկում ենք առաջնահերթությունների սահմանման այս ընթացակարգը կապել ռազմավարական կառավարման նոր համակարգի աստիճանակարգությանը՝ սահմանելով, որ առաջարկված ցուցանիշները չեն կարող շեղվել կամ մեծապես շեղվել ավելի բարձր մակարդակում հաստատված ռազմավարական նպատակներից: 
	Ընդունվել է։
Հաշվի առնելով, որ 6 ռազմավարական փաստաթղթերի մշակման աշխատանքները նախատեսվում է ավարտին հասցնել առաջիկա տարվա ընթացքում, պիլոտային ծրագրի ամփոփումից և այն վարձատրության համակարգում ինտեգրելիս հստակ կսահմանվի առաջարկվող առաջնահերթությունների սահմանման գործընթացի և ռազմավարական կառավարման նոր համակարգի աստիճանակարգությունը։

	Ըստ Նախագծի՝ կատարողականի գնահատման այս կարգը պիլոտային է, սակայն, ըստ էության, չի համապասխանում «պիլոտի» միջազգայնորեն/գիտականորեն ընդունված սահմանմանը (ազգային օրենսդրությամբ «պիլոտի» սահմանում առկա չէ): Պիլոտային նախաձեռնությունները սովորաբար՝
· իրականացվում են որևէ հիպոթեզ ստուգելու նպատակով (օր.՝ օգտագործելով պատահականացված վերահսկվող փորձարկման՝ randomized control trial մեթոդը).
· իրականացվում են սահմանափակ ընտրանքի վրա.
· ունեն ելակետային հստակ տվյալներ և մոնիթորինգի ու գնահատման պլան, որպեսզի պիլոտի ավարտից հետո ex-post գնահատում արվի և որոշում կայացվի նախաձեռնության շարունակման, ընդլայնման կամ կասեցման մասին: 
· նվազեցնում են ֆինանսական ռիսկը՝ նախատեսելով փոքր բյուջե:
Այս համատեքստում առաջարկում ենք Նախագիծը հնարավորինս համապատասխանեցնել իրական պիլոտի տրամաբանությանը. այս խնդիրը մասնակիորեն կլուծվի, եթե Նախագծի հասցեատերերի շրջանակը 1-ին կետում ներկայացված տրամաբանությամբ սահմանափակվի:
	Ընդունվել է ի գիտություն։
Կատարողականի գնահատման պիլոտային ծրագիրը նախատեսված է առանձին կառավարման մարմինների համար, իսկ պարգևատրման լրացուցիչ համակարգի պիլոտավորման արդյունքում նախատեսվում է վերլուծել գրանցած արդյունքները և վերջնականացնել հանրային ծառայողների վարձատրության համակարգի բովանդակությունը՝ վարձատրության գործող համակարգը 2026թ․ ընթացքում վերանայելու նպատակով։


	Պիլոտի կամ հետագա այլ փուլերում առաջարկում ենք սահմանել, թե ինչպես է իրականացվելու պարգևավճարի ֆոնդի բաշխումը մարմնի ներսում ու դրա արդարացիության նկատմամբ (վերա)հսկողությունը, որպեսզի սահմանված ֆոնդից պարգևատրվեն իրապես արդյունք ստեղծող աշխատողները: Կարգի 15-րդ կետի մասով էլ օգտակար կլիներ հստակեցնել, թե կարգի իմաստով ղեկավար պաշտոն չզբաղեցնող անձնակազմի միջև ինչ սկզբունքով է կատարվելու պարգևատրման ֆոնդի հնարավոր՝ մինչև 20 տոկոսի բաշխումը:
	Չի ընդունվել։
Սույն կարգով սահմանվում են պետական կառավարման համակարգի՝ Որոշման N 2 հավելվածով սահմանված առանձին մարմինների կատարողականի գնահատման եւ դրա հիման վրա մարմինների խրախուսման  հարաբերությունները, իսկ առանձին պաշտոնատար անձանց կատարողականի գնահատումը դուրս է սույն Նախագծի կարգավորման շրջանակից և պետք է իրականացվի Կառավարման մարմնի կողմից՝ ոլորտը կարգավորող օրենսդրությամբ սահմանված կարգով։

	Կարգի 4-րդ կետի «գ» ենթակետով նշվում է, որ առաջնահերթությունների ուղղությամբ գրանցված բարձր կատարողականը խրախուսվում է կարգով որոշված պարգևատրմամբ: Նախագծով չի սահմանվում «բարձր կատարողական» հասկացությունը, ուստի անհասկանալի է, թե որ դեպքում է իրականացվելու խրախուսումը:

	Չի ընդունվել։
Հավելված 1-ի 14-րդ կետով սահմանվում է, որ Կառավարման մարմնի պարգեւատրման ֆոնդը հաշվարկվում է հաշվետու ժամանակահատվածի բոլոր ամիսների համար սույն կարգի իմաստով ղեկավար պաշտոն զբաղեցնողների պաշտոնային դրույքաչափերի, դրանցից յուրաքանչյուրի համար պարգեւավճարի հաշվարկման գործակցի և հաշվետու ժամանակահատվածում Կառավարման մարմնի գնահատման ցուցանիշի արտադրյալով, ինչը թույլ է տալիս ապահովել Կառավարման մարմնի բարձր կատարողականի  ազդեցությունը պարգևատրման ֆոնդի որոշման տեսանկյունից։

	Առաջարկում ենք կարգի 14-րդ կետով սահմանված
		«N
ՊՖ =  ∑ ՊԴn x ՊԳn x Աn x ԳՑn 
		n=1» բանաձևը փոխարինել
«N 
ՊՖ =  ∑ Քn x ՊԴn x ՊԳn x Աn x ԳՑn » բանաձևով, 
		n=1»
որտեղ N-ը խմբերի  քանակն է, իսկ    Քn-ը համապատասխան խմբում աշխատողների քանակն է:

	Ընդունվել է։
Հավելված 1-ի 14-րդ կետում ներկայադցված բանաձևը խմբագրվել է։

	ԿԱՌԱՎԱՐՈՒԹՅԱՆԸ ԵՆԹԱԿԱ ՄԱՐՄԻՆՆԵՐ

	13․ Կադաստրի կոմիտե
	30/10/2025թ․։

	
	N ՍԹ/20133-2025

	Ի կատարումն Ձեր 2025 թվականի հոկտեմբերի 23-ի N 03.1/03.65/34580-2025 հանձնարարականի՝ հայտնում ենք, որ «Պետական կառավարման համակարգի առանձին մարմիններում կատարողականի գնահատման պիլոտային կարգը հաստատելու մասին» ՀՀ կառավարության որոշման նախագծի վերաբերյալ Կադաստրի կոմիտեն դիտարկումներ չունի:

	Ընդունվել է ի գիտություն:

	14․ Պետական եկամուտների կոմիտե
	30/10/2025թ․։

	
	N 01/3-2/66201-2025

	Նախագծի 1-ին կետով հաստատվող պետական կառավարման համակարգի առանձին մարմիններում կատարողականի գնահատման պիլոտային կարգի (այսուհետ` Կարգ) 2-րդ կետի համաձայն՝ Կարգի իմաստով ղեկավար պաշտոն զբաղեցնողներ են համարվում՝ մարմնի ղեկավարը, մարմնի ղեկավարի տեղակալները, գլխավոր քարտուղարը և նրա տեղակալը, ղեկավարին ենթակա հանրային այլ պաշտոն զբաղեցնողները, ինչպես նաև հիմնական մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները՝ բացառությամբ այն դեպքերի, երբ առկա են ատեստավորման կամ կատարողականի գնահատման առանձին կարգավորումների հիմքով գործող լրացուցիչ հավելումների կամ հավելավճարների համակարգեր։ 
Վերը նշված ձևակերպմամբ` Կարգով նախատեսված կարգավորումների կիրառման պարագայում ստացվում է, որ ՀՀ ՊԵԿ հիմնական մասնագիտական կառուցվածքային ստորաբաժանումների ղեկավարները և դրանց ներքին կառուցվածքային միավորների ղեկավարները չեն մասնակցի ֆոնդի հաշվարկմանը, քանի որ Պետական եկամուտների կոմիտեում ներդրված է կատարողականի առանձին կարգավորումներով հավելավճարների գործող համակարգ, ինչը հաշվի առնելով առաջարկում ենք հստակեցնել, թե Նախագծով նախատեսված կարգավորումները ինչքանով են վերաբերելի Պետական եկամուտների կոմիտեին: 
Միաժամանակ Կարգի վերը նշված կետով ներկայացված ձևակերպմամբ` աջակցող մասնագիտական կառուցվածքային ստորաբաժանումների և դրանց ներքին կառուցվածքային միավորների ղեկավարները ևս չեն մասնակցի ֆոնդի հաշվարկմանը: Հաշվի առնելով վերոգրյալը և այն հանգամանքը, որ մի շարք դեպքերում աջակցող ստորաբաժանումները իրականացնում են այնպիսի աշխատանքներ, որոնք ազդում են կամ կարող են էապես ազդել Կառավարության ծրագրով և ռազմավարություններով սահմանված խնդիրների արդյունավետ լուծման վրա, առաջարկում ենք Կարգի 2-րդ կետից հանել «հիմնական» բառը` ֆոնդի ձևավորման շրջանակում ներառելով նաև աջակցող մասնագիտական ստորաբաժանումների և դրանց ներքին կառուցվածքային միավորների ղեկավարներին։ 
Առաջարկում ենք նաև նույն կետում «կառուցվածքային ստորաբաժանումների և դրանց ներքին կառուցվածքային միավորների ղեկավարները» բառերը փոխարինել «կառուցվածքային ստորաբաժանումների ղեկավարները, նրանց տեղակալները և ստորաբաժանումների ներքին կառուցվածքային միավորների ղեկավարները» բառերով:
Միաժամանակ, ներկայումս պետական կառավարման համակարգում գործում է կատարողականի գնահատման և պարգևատրման համակարգ (ՀՀ կառավարության 20.10.2011թ. N 1510-Ն որոշում), ուստի լրացուցիչ պարզաբանման ենթակա են Նախագծի և ՀՀ կառավարության 20.10.2011թ. N 1510-Ն որոշման համաժամանակյա կիրառման հետ կապված հարցերը:

	Ընդունվել է ի ի գիտություն։
Հավելված 1-ի 2-րդ կետը խմբագրվել է՝ սույն կարգի իմաստով ղեկավար պաշտոն զբաղեցնողների ցանկում ներառելով մասնագիտական բոլոր ստորաբաժանումների ղեկավարներին/ղեկավարի տեղակալներին։ 


	Կարգի 4-րդ կետի գ) ենթակետի համաձայն` առաջնահերթությունների ուղղությամբ գրանցված բարձր կատարողականը խրախուսվում է նույն կարգին համապատասխան որոշված պարգևատրմամբ, սակայն Կարգով նախատեսված չէ, թե որ դեպքում է կատարողականը համարվում բարձր:
	Չի ընդունվել։
Հավելված 1-ի 14-րդ կետով սահմանվում է, որ Կառավարման մարմնի պարգեւատրման ֆոնդը հաշվարկվում է հաշվետու ժամանակահատվածի բոլոր ամիսների համար սույն կարգի իմաստով ղեկավար պաշտոն զբաղեցնողների պաշտոնային դրույքաչափերի, դրանցից յուրաքանչյուրի համար պարգեւավճարի հաշվարկման գործակցի և հաշվետու ժամանակահատվածում Կառավարման մարմնի գնահատման ցուցանիշի արտադրյալով, ինչը թույլ է տալիս ապահովել Կառավարման մարմնի բարձր կատարողականի  ազդեցությունը պարգևատրման ֆոնդի որոշման տեսանկյունից։

	Կարգի 7-րդ կետում կատարողականի գնահատման մեթոդաբանությունը կարծում ենք հստակեցման կարիք ունի, հատկապես՝ գնահատականների տոկոսային արժեքների հաշվարկման տեսանկյունից։ Կարգի 9-րդ կետում նշված կատարողականի ընդհանուր գնահատականի ձևավորման դրույթը հստակեցնելու նպատակով՝ առաջարկում ենք Կարգի 9-րդ կետի 1-ին պարբերությունը շարադրել հետևյալ խմբագրությամբ.
«Կառավարման մարմնի կատարողականի ընդհանուր գնահատականը ձևավորվում է սահմանված առաջնահերթությունների կատարողականի  գնահատականների թվաբանական միջինից, ընդ որում՝ յուրաքանչյուր առաջնահերթության գնահատականն արտահայտվում է դրա առանձին գործողությունների կատարման գնահատականի թվաբանական միջինից՝ հետևյալ սանդղակին համապատասխան.»:
	Ընդունվել է ։
Կարգի 9-րդ կետի ձևակերպումը հստակեցվել է։ Միևնույն ժամանակ, Կառավարման մարմինների գնահատման ցուցանիշը որոշվում է ելնելով կատարողականի գնահատման արդյունքում ստացված միավորի եւ հնարավոր առավելագույնի (5 միավոր) հարաբերությամբ՝ արտահայտված տոկոսով: 

	Առաջարկում ենք նաև նույն կետի աղյուսակում վերջին երեք որակական գնահատականներին համապատասխանող քանակական գնահատականներն ավելացնել 1-ական միավորով` համապատասխանեցնելով Կարգի 7-րդ կետով նախատեսված կատարողականի գնահատման մեթոդաբանությամբ սահմանված աշխատանքների ավարտվածության սանդղակավորման տրամաբանությանը: 
	Չի ընդունվել։
Սույն պիլոտային ծրագրով կատարողականի գնահատումն առաջարկվում է  իրականացնել ըստ Կառավարման մարմնի գործունեության առաջնահերթությունների ուղղությամբ գրանցած առաջընթացի։ Նման կարևորության ուղղություններով «մասամբ կատարված» գնահատականի և «ամբողջությամբ/հիմնականում կատարված» գնահատականների տարբերությունը՝ քանակական արտահայտմամաբ, 1-ի փոխարեն առավել նպատակահարմար է սահմանել 2 նվազեցվող միավորի տարբերությամբ՝ բարձր կատարողականը խրախուսելու նպատակով։

	Միաժամանակ, աղյուսակի 1-ին սյունակի վերնագրում առաջարկում ենք «Որակական» բառը փոխարինել «Կատարողականի» բառով՝ հաշվի առնելով նույն կարգի 7-րդ կետի ձևակերպումը և այն հանգամանքը, որ ներկայացված գնահատումը չի անդրադառնում որակական չափանիշներին։
	Չի ընդունվել։
Հավելված 1-ի 7-րդ կետով սահմանված մեթոդաբանությունը սահմանում է այն որակական՝ թվային ցուցանիշներով չարտահայտված նկարագրությունները, որոնցով Կառավարման մարմինն առաջնորդվում է առաջնահերթ անելիքների ուղղությամբ իր կատարողականի առաջընթացը գնահատելիս։ Այնուհետև տրված որակական գնահատականը ներկայացվում է քանակական արտահայտությամբ՝ Հավելված 1-ի 9-րդ կետով սահմանված սանդղակին համապատասխան։

	Կարգի 12-րդ կետում նշված համախառն եկամտի առավելագույն սահմանաչափը Կարգի որևէ կետում չի գործածվում (ո՛չ ֆոնդի հաշվարկման գործընթացում, ո՛չ աշխատակցին տրվող պարգևավճարի չափի հաշվարկման գործընթացում), ուստի առաջարկում ենք քննարկել Կարգում նշված հասկացության կիրառման համար կարգավորումներ նախատեսելու նպատակահարմարությունը: Միաժամանակ հաշվի առնելով այն, որ Հայաստանի Հանրապետության հարկային օրենսգրքի 4-րդ հոդվածի 3-րդ մասի 27-րդ կետի համաձայն՝ համախառն եկամուտը հաշվետու ժամանակաշրջանում ստացված կամ ստացման ենթակա նույն օրենսգրքով սահմանված եկամուտների (թոշակ, վարձակալությունից ստացված եկամուտներ և այլն) հանրագումարն է, և այն, որ մեր կարծիքով համախառն եկամուտը չի կարող ազդեցություն ունենալ տվյալ մարմնի պարգևավճարի ֆոնդի կամ տվյալ աշխատակցին տրվող պարգևավճարի չափի վրա, առաջարկում ենք համախառն եկամտի փոխարեն օգտագործել կամ սահմանել այլ հասկացություն:
	Ընդունվել է։
Համապատասխան ձևակերպումը այլևս ներառված չէ Հավելված 1-ի 12-րդ կետում։

	Կարգի 13-րդ կետում նախատեսված է պարգևատրման ֆոնդի մեծության հաշվարկման վերաբերյալ կարգավորում, իսկ Կարգի 14-րդ կետում` կառավարման մարմնի պարգևատրման ֆոնդի մեծության հաշվարկման վերաբերյալ կարգավորում: Առաջարկում ենք լրացուցիչ հստակեցնել` նշված կետերում նախատեսված կարգավորումները վերաբերում են միևնույն մեծությանը, թե` ոչ: Եթե նշված կետերում նախատեսված կարգավորումները վերաբերում են միևնույն մեծությանը, ապա անհրաժեշտ է կիրառել նույն սահմանումը, իսկ եթե դրանք տարբեր մեծություններ են, ապա տարընկալումներից խուսափելու համար անհրաժեշտ է հստակեցնել դրանց առանձնացված կիրառության վերաբերյալ կարգավորումները: Առկա է նաև Կարգի 13-րդ կետում օգտագործվող «պաշտոնների յուրաքանչյուր խումբ» հասկացության սահմանման անհրաժեշտություն: 

	Ընդունվել է։
Հավելված 1-ի 13-րդ և 14-րդ կետերում օգտագործված ձևակերպումները համապատասխանեցվել են։

	Կարգի 14-րդ կետում նշված բանաձևում անհրաժեշտ է հստակեցնել օգտագործվող «Ա» պարամետրը, որը սահմանված է որպես հաշվետու ժամանակահատվածում ամիսների քանակ: Արդյոք բոլոր դեպքերում այն կիսամյակի ամիսների քանակն է, թե` տվյալ պաշտոնը զբաղեցնող անձի աշխատած ամիսների քանակը: Եթե այն տվյալ պաշտոնը զբաղեցնող անձի աշխատած ամիսների քանակն է, ապա պետք է Կարգում հստակեցնել նաև թե ինչպես է այն հաշվարկվում: Օրինակ, եթե աշխատակիցը տվյալ պաշտոնը զբաղեցրել է 2025 թվականի մարտի 17-ից, ապա 2025 թվականի 1-ին կիսամյակի համար ամիսների քանակը պետք է լինի 4, թե` 3, կամ եթե տվյալ պաշտոնը զբաղեցնող անձը կիսամյակի ընթացքում տվյալ պաշտոնը զբաղեցրել է 6 ամիս, սակայն փաստացի աշխատել է 4 ամիս (2 ամիսը գտնվել է արձակուրդում, անաշխատունակության կամ օրենսդրությամբ սահմանված այլ հիմքով բացակայել է), ապա «Ա» բաղադրիչը պետք է լինի 4, թե` 6:
	Ընդունվել է։
Նախագծի 3-րդ կետով սահմանվել են պիլոտային ծրագրի իմաստով հաշվետու ժամանակահատվածները, իսկ «Ա» պարամետրն արդեն իսկ սահմանված է Հավելված 1-ի 14-րդ կետում՝ որպես տվյալ հաշվետու ժամանակահատվածի ամիսների քանակ։


	Միաժամանակ կառավարման մարմնի պարգևատրման ֆոնդի մեծության հաշվարկման սխալներից խուսափելու նպատակով` Կարգի 14-րդ կետով սահմանված կառավարման մարմնի պարգևատրման ֆոնդի մեծության հաշվարկման բանաձևում առաջարկում ենք «Ա» և «ԳՑ» պարամետրերը նշել գումարման Սիգմա նշանից առաջ` առանց ինդեքսների, իսկ «N»-ը սահմանել` ոչ թե պաշտոնների յուրաքանչյուր խմբի քանակ, այլ որպես պաշտոնների քանակ։
	Ընդունվել է մասնակի։
Հավելված 1-ի 14-րդ կետում ներկայացված բանաձևը խմբագրվել է։

	Կարգի 15-րդ կետով առաջարկում ենք սահմանել պետական կառավարման մարմիններին պարգևատրման բաշխման սահմանաչափ և սկզբունք, ինչը մեր կարծիքով ներկայացված նախագծի կարգավորման առարկան չէ։ Այս իմաստով հարկ է նաև նկատել, որ ներկայացված նախագծով առաջարկվում է կարգավորել այնպիսի հարաբերություններ, որոնք չեն առնչվում կատարողականի գնահատման բուն գործընթացին, ինչով պայմանավորված առկա է անհրաժեշտություն՝ կամ վերանայելու կարգի կարգավորման առարկան՝ ընդլայնելով այն, կամ դրույթները սահմանափակել այնպես, որ լրացուցիչ նորմեր ներկայացված չլինեն։
Միաժամանակ, նույն կետում նախատեսվում է, որ հաշվետու ժամանակահատվածի կատարողականի գնահատման արդյունքներով պարգևատրումն իրականացվում է միանվագ վճարման եղանակով, սակայն խմբագրությունից պարզ չէ, թե միանվագ վճարման եղանակը վերաբերում է անհատական վճարմանը, թե` ձևավորված ֆոնդին: Առաջարկում ենք նաև նույն կետում նախատեսել հնարավորություն, որ պետական կառավարման մարմինը ինքնուրույն որոշի պարգևատրման վճարման քաղաքականությունը (օրինակ` ամսական):
	

	15․ Քաղաքաշինության կոմիտե
	30/10/2025թ․։

	
	N 01/18/17971-2025

	1. նախագծի N 1 հավելվածի՝
1) 2-րդ կետում հստակեցման կարիք ունի «ղեկավարին ենթակա հանրային այլ պաշտոն զբաղեցնողների» շրջանակը, ինչպես նաև «բացառությամբ այն դեպքերի, երբ առկա են ատեստավորման կամ կատարողականի գնահատման առանձին կարգավորումների հիմքով գործող լրացուցիչ հավելումների կամ հավելավճարների համակարգեր» ձևակերպումը, քանի որ դրանից պարզ չէ, թե արդյոք նշված բացառությունը վերաբերում է                                              ՀՀ կառավարության 2011 թվականի հոկտեմբերի 20-ի N1510-Ն որոշման հիմքով գործող պարգևատրման համակարգին,
	Ընդունվել է ի գիտություն։
Սույն կարգի և ՀՀ կառավարության՝ 2011 թվականի հոկտեմբերի 20-ի N 1510-Ն որոշմամբ նախատեսված կիսամյակային պարգևավճարների միջև կապը բացակայում է, իսկ նշված ձևակերպումը վերաբերում է կատարողականի գնահատման առանձին կարգավորումների առկայությանը։

	2-րդ կետում «մասնագիտական» բառից հետո լրացնել «և աջակցող» բառերը, քանի որ հաշվետու ժամանակահատվածի համար ՀՀ կառավարության ծրագրով և ռազմավարություններով սահմանված նպատակների և խնդիրների իրականացման ուղղությամբ աշխատանքներին մասնակցություն ունեն նաև աջակցող մասնագիտական կառուցվածքային ստորաբաժանումների ղեկավարները, 
	Ընդունվել է։
Հավելված 1-ի 2-րդ կետը խմբագրվել է։

	8-րդ կետում հստակեցման կարիք ունի մարմինների գնահատականների ճշգրտման միջակայքը (օրինակ՝ տոկոսով), 
	Չի ընդունվել։
Հաշվի առնելով Կառավարման մարմինների կողմից սահմանված առաջնահերությունների ոլորտային ընդգրկումը եւ դրանց կատարման առանձնահատկությունները՝ առանձին առաջնահերթությունների գնահատականների ճշգրտումն իրականացվում է Վարչապետի կամ փոխվարչապետերի կողմից՝ Կառավարման մարմնի ղեկավարների հետ աշխատանքային քննարկումների արդյունքում, ուստի միջակայքի տոկոսային ցուցանիշ սահմանելը նպատակահարմար չէ։

	15-րդ կետում հստակեցման կարիք ունի «սույն կարգի իմաստով ղեկավար պաշտոն չզբաղեցնող անձնակազմի» շրջանակը, քանի որ նախագծով բավարար չափով չի պարզաբանվում, թե արդյոք հիմնական աջակցող ստորաբաժանումների ղեկավարները կամ նախագծի իմաստով ղեկավար պաշտոն չզբաղեցնող մնացած աշխատակիցները կարող են դիտարկվել այդ շրջանակում, ինչպես նաև ըստ պաշտոնների նրանց նկատմամբ ևս կիրառվելու՞ են առավելագույն սահմանաչափեր:
	Չի ընդունվել։
Հավելված 1-ի 15-րդ կետով սահմանվել է, որ տվյալ մարմնի պարգեւատրման ֆոնդի մինչեւ 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի, այսինքն՝ այն բոլոր պաշտոնային խմբերի միջեւ, որոնք ներառված չեն Հավելված 1-ի 2-րդ կետի թվարկման մեջ։ 

	Նախագծով հաստատվող կարգի (այսուհետ՝ Կարգ) 1-ին կետում առաջարկում ենք նաեւ «մարմինների խրախուսման  հարաբերությունները» բառերը փոխարինել «մարմիններին խրախուսման ֆոնդի տրամադրման եւ այդ ֆոնդից պարգեւատրման հետ կապված  հարաբերությունները» բառերով։
	Ընդունվել է մասնակի։
Հավելված 1-ի 1-ի կետում «մարմինների խրախուսման  հարաբերությունները» բառերը փոխարինվել են, իսկ առանձին պաշտոնատար անձանց կատարողականի գնահատումը և դրա հիմքով պարգևատրման հարաբերությունները դուրս են սույն Նախագծի կարգավորման շրջանակից։

	Կարգի 2-րդ կետի համաձայն՝ Կարգի իմաստով ղեկավար պաշտոն զբաղեցնողներ են համարվում՝ մարմնի ղեկավարը, մարմնի ղեկավարի տեղակալները, գլխավոր քարտուղարը եւ նրա տեղակալը, ղեկավարին ենթակա հանրային այլ պաշտոն զբաղեցնողները,․․․։ 
Կարգի 3-րդ կետի համաձայն՝ սույն գործընթացի նպատակը Կառավարության ծրագրով եւ  ռազմավարություններով սահմանված խնդիրների արդյունավետ լուծումն է՝ հաշվետու ժամանակահատվածում առաջնահերթ անելիքների կատարողականի գնահատման միջոցով։
Կարգի 2-րդ եւ 3-րդ կետերի համադրությամբ ենթադրվում է, որ Կարգի նպատակն է ապահովել պետական կառավարման արդյունավետությունը՝ մարմնի ղեկավար կազմի գործունեության գնահատման միջոցով։ Արդյունքում՝ գնահատման ենթակա են այն անձինք, ովքեր զբաղեցնում են ղեկավար պաշտոններ, այսինքն՝ ուղղակիորեն ներգրավված են կառավարման, որոշումների կայացման եւ կառույցի ռազմավարական նպատակների իրագործման գործընթացներում։
Միաժամանակ, «Հանրային ծառայության մասին» օրենքի համակարգային մեկնաբանությունը վկայում է, որ հայեցողական պաշտոնները, թեեւ համարվում են հանրային ծառայության բաղկացուցիչ, այնուհանդերձ, ըստ բնույթի ունեն աջակցող եւ օժանդակ գործառույթ։ Նույն օրենքի 8-րդ հոդվածի 1-ին մասի համաձայն՝ հայեցողական պաշտոն զբաղեցնող անձը գործում է իր անմիջական ղեկավարի հանձնարարությամբ եւ պատասխանատվություն է կրում այդ հանձնարարությունների կատարման համար։ Սա ենթադրում է, որ տվյալ պաշտոնը չի ներառում կառավարման կամ ռազմավարական որոշումների կայացման ինքնուրույն լիազորություն, այլ ուղղված է ղեկավարի գործունեության արդյունավետ կազմակերպմանն ու աջակցմանը։
Այս իրավական մոտեցումն ամրագրված է նաեւ «Կառավարչական իրավահարաբերությունների կարգավորման մասին» օրենքի 10-րդ հոդվածում, որով հստակ տարանջատվում են ղեկավարի խորհրդականի եւ օգնականի գործառույթները՝ որպես աջակցող դերակատարություն ունեցող պաշտոններ։ Նույն հոդվածի 10-րդ եւ 11-րդ մասերից բխում է, որ խորհրդականին կամ օգնականին կարող են վստահվել միայն ղեկավարի լիազորությունների իրականացմանն աջակցող որոշակի աշխատանքներ կամ ծրագրեր՝ առանց կառավարման գործառույթների իրականացման իրավասության։
Հետեւաբար, երբ Կարգով նախատեսվում է մարմնի ղեկավարի եւ ղեկավար կազմի կատարողականի գնահատում, անհրաժեշտ է նկատի ունենալ, որ նման գնահատման արդյունքների հիման վրա խրախուսման տրամադրումը կարող է հիմնավոր լինել միայն այն պաշտոնների համար, որոնք ունեն կառավարման կամ որոշումների կայացման ուղղակի ազդեցություն՝ Կառավարության ծրագրով եւ ռազմավարություններով նախատեսված նպատակների իրականացման վրա։
Այս համատեքստում հայեցողական պաշտոն զբաղեցնող անձանց խրախուսման կիրառումը մարմնի ընդհանուր կատարողականի գնահատման հիման վրա իրավաչափ եւ նպատակահարմար կարելի է համարել միայն այն դեպքում, եթե լրացուցիչ հիմնավորվի նրանց անձնական ներդրումը տվյալ մարմնի գործունեության արդյունավետության բարձրացման գործում։ Այլ կերպ ասած՝ հայեցողական պաշտոնները բնույթով չեն հանդիսանում կառավարման հիմնական օղակ, ուստի նրանց խրախուսումը պետք է հիմնավորվի ոչ թե կառույցի կատարողականի ցուցանիշներով, այլ կոնկրետ հանձնարարությունների կամ աջակցող գործունեության արդյունավետությամբ՝ հաշվի առնելով նաեւ Կարգի 15-րդ կետով սահմանված այն կարգավորումը, որի համաձայն՝ տվյալ մարմնի պարգեւատրման ֆոնդի մինչեւ 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջեւ: 
Հարկ է նշել նաեւ, որ դիվանագետները հավելավճար են ստանում դիվանագիտական աստիճանի եւ օտար լեզվի իմացության համար:
Վերոգրյալից ելնելով՝ առաջարկում ենք Կարգի 2-րդ կետը շարադրել հետեւյալ խմբագրությամբ․ «2. Սույն կարգի իմաստով ղեկավար պաշտոն զբաղեցնողներ են համարվում՝ մարմնի ղեկավարը, մարմնի ղեկավարի տեղակալները, գլխավոր քարտուղարը եւ նրա տեղակալը, մարմնի ղեկավարին ենթակա հանրային այլ պաշտոն զբաղեցնողները (բացառությամբ հայեցողական պաշտոնների), ինչպես նաեւ՝ գերակայությունների միջոցառումների իրականացման գործընթացում ընդգրկված հիմնական եւ աջակցող մասնագիտական կառուցվածքային ստորաբաժանումների եւ դրանց ներքին կառուցվածքային միավորների ղեկավարները՝ բացառությամբ այն դեպքերի,  երբ առկա են դիվանագիտական աստիճանի եւ օտար լեզվի իմացության համար, ատեստավորման կամ կատարողականի գնահատման առանձին կարգավորումների հիմքով գործող հավելումների կամ հավելավճարների  համակարգեր:»։
	Չի ընդունվել։
Ղեկավարին ենթակա հանրային այլ պաշտոն զբաղեցնողները ներառված են սույն կարգի իմաստով ղեկավար պաշտոն զբաղեցնողների ցանկում՝ հաշվի առնելով, որ վերջիններս իրենց անմիջական ղեկավարի հանձնարարությամբ համակարգում են առանձին բովանդակային հանձնարարականների և բարեփոխումների իրականացման աշխատանքներ։



	Կարգի 3-րդ կետում «առաջնահերթ անելիքների» բառերը առաջարկում ենք փոխարինել «առաջնահերթություններով պայմանավորված գերակայությունների ձեռքբերման համար անհրաժեշտ գործողությունների եւ (կամ) միջոցառումների» բառերով։
	Ընդունվել է մասնակի։
Հավելված 1-ի 3-րդ կետը խմբագրվել է։

	Առաջարկում ենք Կարգի 4-րդ կետը սահմանել հետեւյալ խմբագրությամբ․ «4.	Սույն գործընթացը հիմնվում է հետեւյալ գործողությունների հաջորդականության վրա․
1) Հաշվետու ժամանակահատվածի համար սահմանվում են կառավարման մարմինների գործունեության առաջնահերթություններով պայմանավորված գերակայությունները եւ դրանց իրականացման համար անհրաժեշտ գործողությունները եւ (կամ) միջոցառումներն ու դրանց կատարողականի արդյունքային ցուցանիշներ,
2) Հաշվետու ժամանակահատվածի ավարտին իրականացվում է կատարողականի գնահատում՝ սահմանված առաջնահերթություններով պայմանավորված գերակայությունների ձեռքբերման համար  որոշված գործողությունների եւ (կամ) միջոցառումների արդյունքային ցուցանիշների միջոցով,
3) Գերակայությունների ուղղությամբ գրանցված դրական կատարողականը խրախուսվում է սույն կարգին համապատասխան որոշված պարգեւատրմամբ:»։
	Չի ընդունվել։
Առաջարկվող փոփոխությունների անհրաժեշտությունը բացակայում է։

	Կարգի 5-րդ եւ 6-րդ կետերը առաջարկում ենք շարադրել հետեւյալ խմբագրությամբ․ «Հաշվետու ժամանակահատվածի գերակայությունները եւ դրանց ձեռքբերման համար անհրաժեշտ գործողությունները եւ (կամ) միջոցառումները, ինչպես նաեւ կատարողականի գնահատման արդյունքային ցուցանիշները առաջարկում են Կառավարման մարմինների ղեկավարները՝ Վարչապետի հանձնարարականներով սահմանված կարգով, որը կարող է ներառել, նաեւ, հաշվետու ժամանակահատվածի համար ռազմավարական փաստաթղթերով եւ կառավարության միջոցառումների ծրագրով սահմանված միջոցառումների քարտեզագրում՝ առանձնացնելով կատարման եւ գնահատման ժամկետները, ինչպես նաեւ՝ պատասխանատուներին (ստորաբաժանումներին)։
	Չի ընդունվել։
Սույն կարգով սահմանվում են պետական կառավարման համակարգի՝ Որոշման N 2 հավելվածով սահմանված առանձին մարմինների կատարողականի գնահատման եւ դրա հիման վրա մարմինների խրախուսման  հարաբերությունները, իսկ առանձին պաշտոնատար անձանց կատարողականի գնահատումը դուրս է սույն Նախագծի կարգավորման շրջանակից։

	6. Առաջնահերթություններով պայմանավորված գերակայությունները սահմանելիս նշվում են դրանց իրականացման համար անհրաժեշտ գործողությունների կշիռները, որոնք քննարկվում եւ համաձայնեցվում են փոխվարչապետերի հետ եւ ներկայացվում են Վարչապետի հաստատմանը։»։  
Միաժամանակ առաջարկում ենք Կարգը լրացնել հետեւյալ բովանդակությամբ 7-9-րդ կետերով․ «7. Կշիռները սահմանվում են ըստ գերակայությունների կարեւորության եւ արտահայտվում են տոկոսներով՝ սահմանվելով տարեկան կտրվածքով։ Յուրաքանչյուր միջոցառում կշռվում է ամբողջի մեջ, ընդ որում, առաջնային գերակայություններով պայմանավորված միջոցառումներին՝ երկրորդային գերակայությունների համեմատությամբ, տրվում է ավելի մեծ կշիռ։ Բոլոր միջոցառումների կշիռների հանրագումարը պետք է հավասար լինի 100 տոկոսի: 
8.	 Արդյունքային ցուցանիշներն արտահայտում են գերակայություններով նախատեսված գործողություններով եւ (կամ) միջոցառումներով պայմանավորված արդյունքների ձեռքբերման մակարդակը եւ պետք է համապատասխանեն պետական բյուջեի մասին օրենքով՝ տվյալ մարմնի համար նախատեսված, ծրագրերի վերջնական արդյունքի ոչ ֆինանսական ցուցանիշներին (առկայության դեպքում)։։
9.	Գերակայություններով նախատեսված յուրաքանչյուր գործողության եւ (կամ) միջոցառման գնահատման ցուցանիշի նկարագրությունը բխում է տվյալ գործողության եւ (կամ) միջոցառման բովանդակությունից: Դրանք պետք է լինեն չափելի եւ, կախված յուրաքանչյուր գործողության եւ (կամ) միջոցառման ակնկալվող արդյունքից, կարող են ունենալ տարբեր չափման միավորներ։ Գնահատման ցուցանիշերի վերաբերյալ տեղեկատվությունը պետք է լինի ճշգրիտ եւ հասանելի (յուրաքանչյուր ցուցանիշի հաշվարկման համար հաշվետվությունում պետք է նշված լինեն անհրաժեշտ տեղեկատվության աղբյուրները)։»։
6․ Կարգի 6-րդ կետը (առաջարկվող նոր խմբագրությամբ 10-րդ կետ) առաջարկում ենք շարադրել հետեւյալ խմբագրությամբ․ «10. Կառավարման մարմինների ղեկավարները Վարչապետի հանձնարարականներով սահմանված կարգով եւ ժամկետում Վարչապետի աշխատակազմ են ներկայացնում գործունեության առաջնահերթություններով պայմանավորված գերակայությունների եւ դրանց համար որոշված արդյունքային ցուցանիշների ուղղությամբ առաջընթացի վերաբերյալ հաշվետվությունը՝ սույն կարգի N 1 ձեւով սահմանված ձեւաչափով, որը պետք է ներառի  սույն կարգի 11-րդ կետով սահմանված մեթոդաբանությամբ տրված գնահատականը:»։ Առաջարկում ենք նաեւ Կարգը լրացնել հետեւյալ բովանդակությամբ N 1 ձեւով․
«Ձեւ N 1
 
ՀԱՇՎԵՏՎՈՒԹՅՈՒՆ
ՊԵՏԱԿԱՆ ԿԱՌԱՎԱՐՄԱՆ ՄԱՐՄԻՆՆԵՐԻ ԳՈՐԾՈՒՆԵՈՒԹՅԱՆ ԱՌԱՋՆԱՀԵՐԹՈՒԹՅՈՒՆՆԵՐՈՎ ՊԱՅՄԱՆԱՎՈՐՎԱԾ ԳԵՐԱԿԱՅՈՒԹՅՈՒՆՆԵՐԻ ԵՒ ԴՐԱՆՑ ԻՐԱԿԱՆԱՑՄԱՆ ԳՈՐԾՈՂՈՒԹՅՈՒՆՆԵՐԻ ՀԱՄԱՐ ՈՐՈՇՎԱԾ ԱՐԴՅՈՒՆՔԱՅԻՆ ՑՈՒՑԱՆԻՇՆԵՐԻ ՈՒՂՂՈՒԹՅԱՄԲ ԱՌԱՋԸՆԹԱՑԻ ՎԵՐԱԲԵՐՅԱԼ 
	Առաջնհերթություններով պայմանավորված գերակայություններ
	20   թ.(..կիսամյակում) իրականացվող գործողությունները
	Արդյունքային ցուցանիշները եւ չափման միավորը
	Ցուցանիշի ստուգման եղանակը եւ աղբյուրը
	Կշիռը
	Ցուցանիշի ակնկալվող (պլանավորված) արժեքը 
	Ցուցանիշի փաստացի արժեքը 
	Գործողությունների կատարողականի ընդհանուր գնահատականը

1) «Առաջնհերթություններով պայմանավորված գերակայություններ» սյունակում լրացվում են սույն կարգի 4–րդ կետի 1-ին մասի եւ 5-րդ կետով սահմանված դրույթներին համապատասխան գերակայությունները։
2) «20   թ.(..կիսամյակում) իրականացվող գործողությունները» սյունակում լրացվում են՝ սույն կարգի 4–րդ կետի 1-ին մասի եւ 5-րդ կետով սահմանված կարգավորումներին համապատասխան, անհրաժեշտ գործողությունները եւ (կամ) միջոցառումները։
3) «Արդյունքային ցուցանիշները եւ չափման միավորը» սյունակում ներկայացվում են` սույն կարգի 4–րդ կետի 1-ին մասի եւ 5-րդ կետով սահմանված կարգավորումներին համապատասխան, արդյունքային ցուցանիշներն ու դրանց չափման միավորները։
4) «Ցուցանիշի ստուգման եղանակը եւ աղբյուրը» սյունակի համապատասխան տողերում լրացվում են՝ սույն կարգի 9-րդ կետով սահմանված կարգավորումներին համապատասխան, յուրաքանչյուր ցուցանիշի հաշվարկման համար անհրաժեշտ տեղեկատվության աղբյուրներն ու ստուգման եղանակները։
5) «Կշիռը» սյունակի համապատասխան տողերում լրացվում են տվյալ տարում կատարման ենթակա գործողությունների եւ (կամ) միջոցառումների կշիռները։ Մարմնի հաշվետվությունում կշիռները սահմանվում են ըստ գերակայությունների կարեւորության աստիճանի՝ ելնելով սույն կարգի 6-7-րդ կետերում նշված կարգավորումների։
6) «Ցուցանիշի ակնկալվող (պլանավորված) արժեքը» սյունակում լրացվում են սույն կարգի 8-9-րդ կետերում նշված կարգավորումներին համապատասխան, կատարման ենթակա գործողությունների եւ (կամ) միջոցառումների ձեռքբերման արդյունքային ցուցանիշների հաշվետու ժամանակահատվածի համար պլանավորված արժեքները։
7) «Ցուցանիշի փաստացի արժեքը» սյունակում ներկայացվում են սույն կարգի 10-11-րդ կետի կարգավորումներին համապատասխան, հաշվետու ժամանակահատվածում մարմնի գործունեության առաջնահերթություններով պայմանավորված գերակայությունների եւ դրանց համար որոշված արդյունքային ցուցանիշների մասով ձեռքբերված փաստացի արժեքները։
8) «Գործողությունների կատարողականի ընդհանուր գնահատականը» սյունակում լրացվում են 7-րդ եւ 6-րդ սյունակների համապատասխան արժեքների հարաբերությունը՝ տոկոսային արտահայտությամբ։ 
Աղյուսակից զատ, հաշվետվությունում՝ սույն կարգի 12-րդ կետի կարգավորումներին համապատասխան, աղյուսակի 8-րդ սյունակի արժեքների թվաբանական միջինը   համադրվում է սույն կարգի 13-րդ կետով սահմանված գնահատման սանդղակի հետ, ներկայացնելով կառավարման մարմնի կատարողականի ընդհանուր գնահատականը՝ սույն կարգի 14-րդ կետում սահմանված եղանակով։»։
	Ընդունվել է ի գիտություն։
2026թ․ 1-ին կիսամյակի համար Կառավարման մարմինների կողմից առաջնահերթ ուղղություններ սահմանելիս նախատեսվում է առանձին ուղղությունների և ենթաուղղությունների համար սահմանել կշիռներ՝ ըստ դրանց կարևորության, ինչի մանրամասները, ինչպես նաև սույն դիտարկմամաբ առաջարկվող ձևակերպումները կներառվեն Վարչապետի՝ Հավելված 1-ի 5-րդ և 6-րդ կետերով նկարագրված հանձնարարականներով։

	Առաջարկում ենք Կարգի 7-րդ կետում (առաջարկվող նոր խմբագրությամբ 11-րդ կետ) «առաջնահերթությունների» բառը փոխարինել «առաջնահերթություններով պայմանավորված գերակայությունների» բառերով։ Նույն կետում ենթակետերի համարակալումը անհրաժեշտ է համապատասխանեցնել «Նորմատիվ իրավական ակտերի մասին» օրենքի 14-րդ հոդվածի 5-րդ մասով սահմանված պահանջներին։  
	Ընդունվել է մասնակի։
Հավելված 1-ի 7-րդ կետի ենթակետերի համարակալումը խմբագրված է։

	Կարգի 8-րդ կետը առաջարկում ենք թվագրել 12-ով եւ շարադրել հետեւյալ խմբագրությամբ․ «12. Կառավարման մարմինների առաջնահերություններով պայմանավորված գերակայությունների համար անհրաժեշտ գործողությունների եւ (կամ) միջոցառումների կատարողականի գնահատման արդյունքները համարվում են դրական, եթե դրանց թվաբանական միջինը համապատասխանում են սույն կարգի 11-րդ կետի 1-4 մասերով սահմանված մակարդակներին։ Մարմինների կատարողականի գնահատականները քննարկվում են փոխվարչապետերի եւ համապատասխան մարմինների ղեկավարների հետ: Գնահատականները կարող են ճշգրտվել փոխվարչապետերի կողմից՝ ելնելով սահմանված առաջնահերությունների եւ դրանց կատարման առանձնահատկություններից: Վերջնականացված հաշվետվությունները հաստատվում են փոխվարչապետերի կողմից եւ ներկայացվում են Վարչապետին։»։
	Չի ընդունվել։
Առաջարկվող փոփոխության անհրաժեշտությունը բացակայում է։

	Առաջարկում ենք Կարգի 9-րդ կետում (առաջարկվող նոր խմբագրությամբ 13-րդ կետ) «առաջնահերթությունների» բառը փոխարինել «առաջնահերթություններով պայմանավորված գերակայությունների» բառերոբ, իսկ «առաջնահերթության» բառը «գերակայության» բառով։
	Չի ընդունվել։
Հավելված 1-ում օգտագործվում են պիլոտային ծրագրի մեկնարկային փուլում Կառավարման մարմինների հետ քննարկված և ընդունելի ձևակերպումներ։ 

	Առաջարկում ենք Կարգի 11-րդ կետը (առաջարկվող նոր խմբագրությամբ 15-րդ կետ) «գնահատականը» բառից առաջ լրացնել «կատարողականի ընդհանուր» բառերով։
	Ընդունվել է։
Հավելվածի 11-րդ կետը խմբագրվել է։

	Կարգի 13-րդ կետում (առաջարկվող նոր խմբագրությամբ 17-րդ կետ) «Պարգեւատրման» բառը առաջարկում ենք փոխարինել «Խրախուսման» բառով, իսկ 15-րդ կետի (առաջարկվող նոր խմբագրությամբ 19-րդ կետ) առաջին նախադասությունը շարադրել հետեւյալ խմբագրությամբ․ «19.	Սույն կարգով որոշվող խրախուսման ֆոնդից պարգեւատրման բաշխումն իրականացվում է համապատասխան պաշտոնատար անձի անհատական իրավական ակտով, ընդ որում՝ տվյալ մարմնի խրախուսման ֆոնդից պարգեւատրման մինչեւ 20 տոկոսը կարող է բաշխվել սույն կարգի իմաստով ղեկավար պաշտոն չզբաղեցնող անձնակազմի միջեւ:»։
	Ընդունվել է։
Հավելվածի 13-րդ և 15-րդ կետերը խմբագրվել են։

	Կարգի 14-րդ կետը (առաջարկվող նոր խմբագրությամբ 18-րդ կետ)  առաջարկում ենք շարադրել հետեւյալ խմբագրությամբ․ «18․ Կառավարման մարմնի խրախուսման ֆոնդից պարգեւատրման մեծությունը հաշվարկվում է հաշվետու ժամանակահատվածի բոլոր ամիսների համար ղեկավար կազմի պաշտոնային դրույքաչափերի եւ դրանցից յուրաքանչյուրի համար պարգեւավճարի հաշվարկման գործակիցների արտադրյալով հետեւյալ բանաձեւով՝
                                           N
 ԽՖ =  ∑ ՊԴn x ՊԳn x Աn x ԳՑn
                                             	     n=1
Որտեղ՝
· ԽՖ-ն՝ խրախուսման ֆոնդն է,
· ՊԴ-ն՝ յուրաքանչյուր պաշտոնի համար սահմանված պաշտոնային դրույքաչափն է,
· ՊԳ-ն՝ յուրաքանչյուր պաշտոնային դրույքաչափի նկատմամբ պարգեւավճարի հաշվարկման գործակիցն է, որն իրենից ներկայացնում է գերակայությունների ձեռքբերման համար սահմանված կշիռների թվաբանական միջինը։ Ընդ որում, կշիռներն այս դեպքում արտահայտվում են միավորնեի տեսքով 0-1 տիրույթում։
· Ա-ն՝ հաշվետու ժամանակահատվածում ամիսների քանակն է,
· ԳՑ-ն՝ հաշվետու ժամանակահատվածում Կառավարման մարմնի գնահատման ցուցանիշն է,
· N-ը՝ պաշտոնների յուրաքանչյուր խմբի քանակը։»։
	Ընդունվել է մասնակի։
Հավելված 1-ի 14-րդ կետը խմբագրվել է։

	[bookmark: _GoBack]Ինչ վերաբերում է Նախագծի հիմնավորմանը, ապա կարեւոր ենք համարում դիտարկել նաեւ ԵՄ հանրային հատվածի կողմից մշակված որակի կառավարման եվրոպական մոդել հանդիսացող «Ընդհանուր գնահատման շրջանակ» (CAF common assessment framework) ինքնագնահատման գործիքի հետագա հնարավոր կիրառությունը այս կարգավորման շրջանակներում, հատկապես,  հանրային կառավարման ոլորտում ԵՄ որակի կառավարման չափանիշներին եւ եվրոպական գերազանցության սկզբունքներին համապատասխանեցման տեսանկյունից։ Հաշվի առնելով, որ մոդելը պիլոտային կիրարկման փուլում է գտնվում Հայաստանի Հանրապետության վարչապետի աշխատակազմի քաղաքացիական ծառայության գրասենյակում՝ արդիական է վերջինիս գործիքակազմի հետագա հնարավոր կիրառությունը ինչպես պետական մարմինների գերակայությունների սահմանման, այնպես էլ՝ ինստիտուցիոնալ եւ անհատական կատարողականների փոխկապակցման տեսանկյունից։
	Ընդունվել է ի գիտություն։

